KESH-i në krizë të plotë

Qyteti i Beratit 11 orë pa energji

Në një shkrim me titull “Hi syve”, botuar në gazetën “Lajmëtari i Beratit” në pranverën që shkoi ngrihej problemi i përdorimit të KESHI-it për qëllime politike në prag të fushatës elektorale për zgjedhjet parlamentare nga qeveria socialiste. E gjithë Shqipëria u ndriçua 24 orë në 24 orë. Nuk pati as problem linjash, as defekte të tjera gjatë 3 muajve. Pas 3 korrikut nisi sërish ndërprerja e energjisë elektrike për të ardhur në këto ditë kur bizneset, veprimtaritë, jeta në përgjithësi gati është paralizuar plotësisht nga ndërprerjet e gjata të energjisë elektrike. 

Ditën e shtunë KESH-i i fali ditën më të gjatë të territ qytetit të Beratit, plot 11 orë : nga ora 9  e mëngjesit deri në orën 17 të pasdites dhe nga ora 18 deri në orën  21 të mbrëmjes. E padurueshme, ndërkohë që qytetarët e shumëvuajtur të qytetit të Beratit paguajnë mbi 90 % të faturave të KESH-it. Kush është fajtori? Qytetarët nuk duan t’ia dinë. Ata votuan për ndryshimin dhe kanë plotësisht të drejtë të presin ndryshimin për mirë të gjendjes nga qeveria e re. Afërmendsh që fajtori numër një është qeveria e ikur, e cila gjatë 8 viteve në pushtet e përdori dhe e shpërdori KESH-in për qëllime elektorale, për të punësuar në të militantët grabitqarë, për të mbushur xhepat e drejtuesve të pangopur të kësaj ndërmarrjeje të madhe shtetërore. Pas tetë vitesh KESH-i është në kolaps të plotë si pasojë e keqmenaxhimit të qeverisë socialiste. Po qytetarët nuk mund të penalizohen pa fund. Ata me votën e tyre të lirë e ndëshkuan atë qeverisje dhe tani meritojnë furnizim me energji për të jetuar normalisht. Qytetarët e Beratit, ndonëse ndër më të varfërit në vend për shkaqe që njihen, i kanë paguar dhe i paguajnë deri në një faturat e energjisë elektrike, ndaj kurrësesi nuk e meritojnë dënimin kolektiv me 11 orë terr. Rezervat ujore janë shpërdorur, por ne si qytetarë nuk kemi parë ndonjë ndëshkim për fajtorët. Nëse disa mbushin xhepat nga pasuria publike, disa të tjerë e përdorin këtë pasuri për qëllime elektorale për t’u bërë deputetë, disa të tjerë humbin vëmëndjen për të korrigjuar gabimet e të parëve, qytetarët e thjeshtë nuk ka pse të penalizohen. Mbi shpinën e tyre nuk ka pse të rëndojë keqmenaxhimi, shpërdorimi, mungesa e përgjegjësisë. Qytetarët e thjeshtë nuk mund të ndriçohen me justifikime apo gjetjen e emrave të fajtorëve. Ata duan energjinë për të jetuar në varfërinë që i ka pllakosur, por të paktën duan të shohin netëve fytyrat e njeri-tjetrit.


KESH-i vazhdon të sillet me të njëjtën arrogancë me qytetarët. As lajmëron klientët e tij se cila do të jetë përmasa e territ, kur do të nisë terri dhe kur do të mbarojë. Vetëm në diktaturë mund të talleshe me qytetarët në këtë farë feje. Në Berat ende në krye të KESH-it janë ata që kanë qënë . Besoj se drejtuesit e rinj të KESH-it që do të emërohen së shpejti do të sillen dhe do të ndërtojnë mardhënie të tjera me qytetarët. Sidoqoftë nga qeveria e re dhe nga drejtuesit e rinj të KESH-it qytetarët presin sa më shpejt grisjen e perdes së tmerrshme të territ.












Yzedin HIMA

Prezantohet drejtori i ri i policisë së qarkut Berat       
Pas largimit që prej një muaj nga detyra e ish-drejtorit të policisë së qarkut të Beratit, z.Lorenc Panganika dhe emerimit të tij pranë misionit PAMEGA, dje në sallen e mbledhjeve të drejtorise se policisë u bë prezantimi i drejtorit të ri të policisë z.Rebani Jaupi. Z.Rebani Jaupi është me gradë kryekomisar dhe vjen në detyrën e drejtorit të policisë së qarkut Berat pas një karriere 15-vjeçare në punë. Ai ka mbajtur postin e drejtorit antiterror në Ministrinë e Punëve të Brendshme. Per të prezantuar z.Jaupi kishte ardhur zv.Ministri i Punëve të brendshme z.Gjergj Lezhja, dhe zv.Drejtori i Policisë së Shtetit z.Arben Doçi. Në fjalën prezantuese z.Lezhja, pasi vlerësoi punën e uniformave blu në drejtorinë e policisë së qarkut Berat dhe të drejtorit paraardhës z.Panganika midis të tjerash u shpreh: “Ne jemi në një periudhë tranzicioni, njihemi me probleme të reja. Arritjet e deritanishme duhet të shkojnë më tej në drejtim të luftës që duhet të bëjmë ndaj veprimtarive kriminale, trafiqeve kryesisht, për të cilat qarku i Beratit ka patur probleme dikur dhe ajo që është më e rëndësishme, lufta duhet të fillojë midis nesh, që do të thotë se duhet të jemi shumë të kujdesshëm që veprimtaria jonë të jetë larg të këqijave që na bie kjo punë dhe që mund të na implikojë në ngjarje jo të këndshme. Siç e keni vënë re kohët e fundit, në bazë të goditjeve që ka bërë policia, jo pak punonjës të policisë të niveleve të ndryshme kanë qenë të implikuar. Ne do të bejmë një luftë prioritare, të padiskutueshme e pa ekuivoke ndaj elementëve të cilët do të jenë të lidhur me krimin. Në këtë drejtim Ministria e Punëve të Brendshme dhe ne drejtuesit e Ministrisë dhe të gjithë drejtuesit e tjerë në formën e piramidës do të kenë prioritet luftën e madhe brenda radhëve tona atyre elementeve, të atyre oficerëve të policisë, qoftë edhe policë të thjeshtë, të cilët do të jenë të lidhur me elementë kriminalë apo me rrjete trafiku. Në këtë drejtim drejtori i ri do të ketë mbështetjen tonë të plotë brenda ligjeve dhe rregullave me qëllim që policia të pastrohet njeherë e përgjithmonë nga këta elementë. Fatkeqësisht historia e paraardhësve tanë ka treguar se nuk është bërë një luftë e mjaftueshme në këtë drejtim, nuk them që kjo punë ka qenë zero por një luftë e mjaftueshme në këtë drejtim nuk është bërë. Më pas e mori fjalën drejtori i ri i policisë së qarkut Berat z. Rebani Jaupi, i cili midis të tjerash tha se “Dua të garantoj zv.Ministrin e Punëve të Brendshme se ne do të zbatojmë programin e Qeverisë Shqiptare si programin afatshkurtër ashtu edhe atë afatgjatë në luftë kundër korrupsionit, evazionit fiskal dhe sidomos në zbardhjen e krimeve të vjetra që kanë qene problem në qarkun e Beratit. Gjithashtu do të zhvillojmë një luftë pa kompromis ndaj cilido të implikuar në radhët e policisë”-përfundoi z.Jaupi.

A.Kaja

Fillon prishja e ndërtimeve pa leje

Prishet fadroma

Në zbatim të urdhërit të kryeministrit z.Sali Berisha për lirimin e  territoreve të shkollave, dje rreth orës 9:30 ka filluar prishja e këtyre objekteve, të cilat shtrihen në territorin e shkollave. Por tashmë është bërë zakon që sapo fillon puna për prishje e ndërtimeve pa leje prishet dhe fadroma e cila do të kryejë këtë proces pune. E njëjta gjë ka ndodhur edhe dje kur sapo ka filluar prishja e ndërtimeve pa leje në territorin e shkollës “28 Nëntori”. Sapo ka filluar puna, është prishur edhe fadroma e marrë me qira nga policia ndërtimore. Prishja e fadromës ka ardhur për shkak se mjeti ka qenë tejet i vjetër dhe i amortizuar, pasi drejtoria e policisë ndërtimore në prefekturën e qarkut Berat nuk zotëron një mjet të tillë. Kështu janë dashur disa orë të tjera që ky mjet të vihej në punë dhe në përfundim të prishen gjithsej vetëm pesë ndërtime, të cilat shtriheshin në territoret e shkollave të qytetit të Beratit. Dy nga këto ndërtime ndodheshin në territorin e shkollës “28 Nëntori”, dy në shkollën “Mehmet Ali Vrioni” dhe një në shkollën “Zihni Toska”. Ky proces është shoqëruar edhe me protestat e disa prej pronarëve, të cilët ishin njoftuar më parë për t’i prishur këto objekte, por që kanë pretenduar se kanë qenë me leje dhe dokumenta të rregullta. Është dashur ndërhyrja e policisë së rendit dhe shoqërimi për në mjediset e komisariatit të policisë Berat i njerit prej pronarëve  që të qetësojë situatën e krijuar.Gjithësej në qarkun e Beratit janë konstatuar nga policia ndërtimore dhe policitë  bashkiake të qarkut të Beratit158 raste të cilat janë ndërtime pa leje, me leje të lëshuara në kundërshtim me ligjin dhe zaptim pronash shtetërore dhe private. Nga këto 67 ndërtime pa leje, por edhe me leje shtrihen në territoret e shkollave, kopshteve dhe çerdheve të prefekturës Berat. Këto ndërtime fillojnë që nga viti 1992 dhe kanë vazhduar deri në ditët e sotme. Pranë policisë ndërtimore janë paraqitur dokumenta për prishjen e këtyre objekteve nga të tre rrethet e prefekturës së Beratit si dhe të pesë bashkive dhe 20 komunave që ka kjo prefekturë. Së pari ka filluar puna për prishjen e objekteve që shtrihen në territoret e institucioneve të edukimit. “Faza e parë e këtyre prishjeve përfshin 30 objekte, 16 prej të cilave pronarët pretendojnë se kanë leje të rregullta ndërtimi. Për këtë pritet përgjigja e KRT-ve të bashkive dhe më pas do të veprohet edhe për prishjen e këtyre objekteve. Gjithashtu janë konstatuar edhe zaptim territoresh të shkollave raste për të cilat është detyrë e bashkive dhe e këshillit të komunave në bashkëpunim me policinë e rendit për lirimin e tyre. “Prishja e këtyre ndërtimeve do të vazhdojë edhe në ditët në vijim nga ku pritet që të zgjidhet edhe problemi i fadromës duke e sjellë atë nga qendra”, pohon kryetari i sapoemëruar i policisë ndërtimore të prefekturës së qarkut Berat, z. Qemal Çarçani.

A: Kaja

Ndihmoi në kalimin e paligjshëm të kufirit
                                    Ndalohet autori

Njoftime nga drejtoria e policisë së qarkut Berat bëjnë të ditur se në dt.22.10.2005 ora 20:00 u bë ndalimi i shtetasit Xhemal Xhaxha 41 vjeç, lindur e banues në fshatin Virion, komuna Otllak, Berat , me arsim 8 klasë i padënuar më parë. Ndalimi i tij u bë për arsye se ky shtetas u ka dhënë ndihmë për kalimin e kufirit disa shtetasve nga qyeteti i Beratit, të cilët  ishin nisur për të kaluar në mënyrë klandestine për në shtetin grek. Shtetasi Xhemal Xhaxha u kap bashkë me klandestinët, të cilët do të kalonin kufirin në mënyrë të paligjshme, të hipur në një furgon para se të mbërrinin në kufirin shqiptaro-grek prej nga do të bëhej dhe kalimi në mënyrë të paligjshme i këtyre shtetasve për në Greqi. Pas shoqërimit për në Komisariatin e Policisë Berat këta shtetas kanë deponuar se sipërmarrësi për t’i kaluar ata në mënyrë klandestine për në shtetin helen ka qënë Xhemal Xhaxha, i cili më pas u ndalua për veprën penale të dhënies ndihmë për kalim të paligjshëm të kufirit parashikuar nga neni 298 i KP.A. K.

Shkëndija e zjarrit djeg shtëpinë

Njoftime nga Komisariati i Policisë Skrapar si dhe drejtoria e policisë së qarkut Berat bëjnë të ditur se në dt 22.10.2005  shtetasit Fatos Kapxhiu, vjeç 45 lindur dhe banues në Gradec, Skrapar i është djegur shtëpia. Shkak për djegien e shtëpisë është bërë një shkëndijë e dalë nga zjarri i sobës, e cila ndodhej në kuzhinën e banesës së këtij shtetasi. Shkëndia e zjarrit pasi ka rënë në drurët e çatisë të shtëpisë së Fatos Kapxhiut e gjithë shtëpia është përfshirë nga flakët, pasi lenda drusore ka qenë e thatë dhe shumë e ndjeshme ndaj zjarrit. Shpejtësia e flakës e ndihmuar edhe nga lenda drusore tepër e ndjeshme ndaj zjarrit si dhe era kanë bërë që për pak minuta të digjet e gjithë shtëpia, pa bërë të mundur fikjen e zjarrit edhe pse në ndihmë të familjes Kapxhiu kanë shkuar banorët e tjerë të fshatit Gradec.Menjëherë pas njoftimit kanë shkuar në vendngjarje punonjës të policisë si dhe grupi hetimor, i cili, pasi ka kryer veprimet proceduriale, ka përcaktuar si shkak të zjarrit që ka shkaktuar djegien e kësaj shtëpie një shkëndijë të dalë nga soba e zjarrit që ky shtetas mbante për ngrohje.

Mbërrijnë në Berat përfaqësues të avokatit të popullit

Në vazhdën e takimeve të përvitshme me qytetarët, kanë mbërritur në Berat shefi i kabinetit të avokatit të popullit, z.Artur Lazebeu, si dhe eksperti pranë këtij institucioni, z.Hajredin Hysa. Këta kanë zhvilluar një takim disa orësh me qytetarë të Beratit duke u njohur me shqetësimet dhe problemet e tyre. Takimi u zhvillua në sallën e mbledhjeve të bashkisë. Në këtë takim  qytetarët u kanë kërkuar përfaqësuesve të avokatit të popullit që, në bazë të Kushtetutës t’u jepet më shumë informacion për punën e bërë nga institucionet shtetërore.Po kështu njeri prej qytetarëve është shprehur se pengohet nga zyra e regjistrimit të pronave për t’u pajisur me dokumentat përkatëse me qëllim që të njihet me pronën e tij. Të tjerë qytetarë u kanë kërkuar që të ndërhyhet pranë qeverisë për rritjen e vlerës së minimumit jetik, pra, përkrahjes sociale, pasi ajo e dhënë deri tani është  në kufij të papërfillshëm dhe se me këtë ndihmë as që bëhet fjalë që të mbajnë shpirtin gjallë me bukë. Gjithashtu janë ngritur dhe shqetësime nga qytetarët që banojnë në shtëpitë që u ka dalë pronari, por që këta shtetas kanë investuar për këto shtëpi dhe se momentalisht ata e kanë të pamundur për të blerë një banesë të re. Përfaqësues të avokatit të popullit premtuan se këto shqetësime do t’ia bëjnë prezent avokatit të popullit z.Ermir Dobiani. Takimi do të vijojë edhe në ditët e ardhshme në qytetin e Kuçovës dhe të Skraparit, qytete të cilët përfshihen në prefekturen e qarkut të  Beratit.

Stop shkollave klandestine
   Presioni që mesuesit ju bëjnë nxënësve me anën e mekanizmit të notës për t’i rekrutuar ataqë të marrin pjesë në kurset private, është një fenomen i pranishëm edhe ne shkollat e qarkut të Beratit. Disa prej mësuesve të pa ndergjegjshëm përdorin edhe forma që janë krejtësisht të padenja për një mesues, që ndryshe i themi edhe edukator. Keta mësues shpjegojnë pak ose aspak në orën e mësimit për t’i detyruar nxënësit më pas që të shkojnë në orët e mësimit që këta mësues zhvillojnë në kurset private. Lidhur me këto veprime të kundër ligjshme, të cilat cënojnë figurën e mësuesit dhe që denigrojnë nxënësit, dje në mjediset e sallës së qendrës kulturore të fëmijëve në qytetin e Beratit, u organizua një takim me drejtues të arsimit në Berat. Ky takim ishte thirrur nga drejtori i DRA Berat, z.Yzedin Hima. Në takimin me drejtuesit e arsimit në Berat z.Hima e vuri theksin në përmirësimin e punës në drejtim të marrëdhënieve mësues-nxënës, problem i cili ngrihet me forcë edhe në qarkoren që Ministri i Arsimit Genc Pollo u ka derguar drejtuesve të shkollave në vendin tonë. Në qarkoren që MASH iu ka derguar drejtuesve të arsimit në vendin tonë kërkohet që t’u jepet fund praktikave të mësimdhënies nëpërmjet kurseve private klandestine si dhe shitjes së librave në mënyrë të detyrueshme nxënësve nga ana e mësuesve. Në ketë takim drejtori DRA, z.Y.Hima, tha: “Edhe pas punimit të qarkores së MASH kurset kanë vashduar me të njëjtin intensitet në shkollat e mesme të Beratit dhe ato tetëvjeçare. Disa prej mësuesve përdorin edhe forma perverse: shpjegojnë pak ose aspak në orën e mësimit, duke u lënë të kuptojnë nxënësve se ka një vend tjetër për trajtimin e njohurive të reja dhe për sistemimin e njohurive të dhëna: klasat e tyre private. Kjo praktikë duhet të marrë fund që sot”, theksoi z.Hima në këtë takim.

Po kështu në këtë takim u la detyrë paresore:

1-Të gjithë mësuesit që zhvillojnë kurse ptivate pasdite të pajisen urgjentisht me licensë.


2-Ndaj mësuesve që do të kryejnë kurse private me nxënësit e tyre, gjë që bije në kundërshtim me aktet normative  të funksionimit të shkollës, do të meren masa ekstreme si transferimi i tyre në shkolla të tjera, deri edhe pushim nga puna.


3-Drejtuesit e shkollave ngarkohen me pergjegjësi në rast të persëritjes së dukurive të tilla.


Një tjetër problem i mprehtë që u trajtua në këtë takim ishte dhe  tregu informal i librit në shkolla. Nxënësit detyrohen nga mësuesit e tyre të blejnë lloj-lloj librash pa vlerë ose antivlera që deformojnë formimin e tyre. 

Në zbatim të qarkores së MASH-it në këtë takim u lanë këto detyra:


1-Në asnjë shkollë nuk do të shiten libra, tekste alternative dhe ndihmues, fletë pune, libra artistikë dhe mjete të tjera shkollore nga ana e mësuesve. ë rast se do të përseritet kjo dukuri drejtuesit e shkollave duhet të sjellin informacion në drejtorinë rajonale të arsimit. Mosvëmendja e drejtuesve të shkollave ndaj kesaj detyre i ngarkon ata me përgjegjësi.


2-As një tekst, iber artistik apo fletë pune i pamiratuar nga komisioni i DRA-it i vitit shkollor 2005-2006 nuk do t’u rekomandohet nxënësve në shkolla.


3-Brenda datës 7 nëntor të sillen nga drejtuesit e shkollave lista e librave, teksteve, fletëve të punës dhe mjeteve të tjera shkollore të shitura gjatë muajve shtator,tetor e deri sot nga mësuesit e shkollave.


4-Për çdo mësues apo drejtues shkolle që do të shkelë urdhëresën e MASH-it do të merren masa disiplinore deri në shkarkim nga detyra dhe pushim nga puna.


Në një anketë të organizuar nga DRA me nxënësit e shkollave të mesme të qytetit këta nxënës shprehen: “Kërkojmë që nxënësit të trajtohen në menyrë të barabartë. Kërkojmë sjellje korrekte nga mësuesit ndaj nxënsëve. Të sillen mirë, të mos hanë notën dhe të ketë barazi në trajtimin e nxënësve. Të përmirësohet niveli i mësimdhënies. Mësuesit duhen të sillen në mënyrë më humane me nxënësit. Nxënësit e mirë tolerohen, nxënësit e tjerë jo. Marrëdhëniet të mos lidhen me kurset, me njohjet, lidhjet e gjakut, të jenë të hapur me ne, të dëgjojnë mendimet tona”,etj. Këto ishin akuzat që nxënësit u drejtonin disa prej mësuesve në këtë anketë të organizuar nga DRA Berat. Në fund të këtij takimi u theksua se puna e DRA-it në të ardhmen do të  ndërtohet për t’i shërbyer pikërisht synimit kryesor të shkollës sonë, përgatitjes së qytetarit të nesërm evropian me pasaportë shqiptare.

Abedin Kaja
I trembet divorcit, tenton vethelmimin 22- vjeçarja

Një 22- vjeçare nga qyteti i Kuçovës ka tentuar t’i japë fund jetës. Burime të policisë bëjnë të ditur se vendimi i gruas së re është marrë pikërsisht në ditën që pritej zhvillimi i seancës së parë për divorcimin nga bashkëshorti. Burime të qendrës spialore të qytetit të Beratit bëjnë të ditur se rreth orës 9:30 të paradites është paraqitur në spital 22 -vjeçarja Margarita Xhafa, banore e lagjies “ 1 Maji” në qytetin e Kuçovës. Kanë qenë të afërmit që kanë sjellë në repartin e urgjencës nënën e një fëmije pas konsumimit të një sasi preparatesh pas një tentative të dështuar për t’i dhënë fund jetës. Ekspertët e policisë që kanë mbërritur në vendin e ngjarjes kanë mësuar se gruaja kishte marrë vendimin për t’i dhënë fund jetës në një moment depresioni, pasi pritej të zhvillohej seanca e parë e prishjes e martesës së saj. Ndonëse, gruaja pritej të mbrinte në gjykatën e rrethit të Beratit, ku do të zhvillohej dhe seanca për zgjidhjen e martesës, që duket se ajo se ka pranuar dot këtë fat dhe ka tentuar t’i japë fund jetës, duke konsumuar një sasi të konsiderueshme preparatesh mjeksore për qetësim.

Grinden për pronën, dhunon kunatën

Një grindje për motive pronësie ka degjeneruar deri në ushtrimin e dhunës mes kunatit dhe nuses së vëllait në një fshat të rrethit të Beratit. Ngjarja ndodhi në fshatin Sadovicë të rrethit të Beratit, ku pas një grindje për motive pronësie është përdorur dhe dhuna. Çështja i ka kaluar tashmë organit të prokurorisë për hetime të mëtejshme. Burime zyrtare të komisariatit të qytetit të Beratit bëjnë të ditur se pas një konflikti pronësie shtetasi Edmir Muçaj, 29 vjeç ka ushtruar dhunë ndaj kunatës së tij Myfarete Muçaj, 36 vjeçe, banore e po këtij fshati. Sipas burimeve nga vendi i ngjarjes të afërmit janë grindur fillimisht duke akuzuar njëri- tjetrin për ndërhyrje në pronë, sherr ky që ka degjeneruar deri në ushtrimin e dhunës. Në vendin e ngjarjes ka mbërritur më pas policia që ka nisur hetimet e para në lidhje me ngjarjen. Policia shoqëroi në komisariat 29-vjeçarin Muçaj, ndërsa çështja po ndiqet tashmë nga organi i akuzës, ku autori do të hetohet për veprën penale të rrahjes, parashikuar nga neni 284 i Kodit Penal.
Kanosin mjekun, ndjekje penale për tre vëllezërit

Tre vëllezër nga qyteti i Poliçanit po ndiqen penalisht, pasi akuzohen se kanë kanosur mjekun e familjes në këtë qytet. Burime të komisariatit të qytetit të Beratit bënë të ditur se dje, ka nisur proçedimi penal për vëllezërit Novruz, Arben, Lavdim Lavdari, përkatësisht 39, 36 dhe 31 vjeç, banorë të qytetit të Poliçanit. Sipas burimeve të policisë ndaj tre vëllezërve ka nisur në gjendje të lirë hetimi, pasi kanë kanosur për motive të dobëta shtetasin Dritan Hoxha, 34 vjeç,mjek familje në këtë qytet. Pas hetimeve të para burime të policisë pohuan se tashmë çështja i ka kaluar organit të akuzës, ku tre vëllezërit do të hetohen për veprën penale të kanosjes, bazuar nga neni 84 i Kodit Penal.

I gjendet një dozë heroinë dhe farë opiumi

 Arrestohet autori 

Burime nga drejtoria e policisë Berat bëjnë të ditur se më 27.10.2005 u bë arrestimi në flagrancë i shtetasit Eldik Maliqi, lindur dhe banues në lagjen “Çlirim”, me arsim të mesëm, i padënuar më parë. Për ta zbardhur më tej veprimtarinë e tij, agjentët e policisë antidrogë të mbështetur edhe nga agjentë të policisë kriminale të komisariatit, bënë arrestimin në flagrancë, pasi gjatë kontrollit të ushtruar ndaj tij iu gjet një dozë heroinë dhe një sasi prej katër gramë farë Papaver Somniferum (Opium). Materialet i kaluan prokurorisë së rrethit për hetime të mëtejshme.  

Abedin Kaja
Bruceloza ende rrezik për shëndetin e njerëzve

Sëmundja e brucelozës është bërë rrezik serioz për shëndetin e njerëzve në prefekturën e Beratit. Statistikat e 9-mujorit të këtij viti tregojnë se kjo sëmundje ka patur shtrirje në të gjithë territorin ku mbarë-shtrohen bagëtitë e imëta, të cilat janë dhe mbartëse të virusit të brucelozës. Më e përhapur kjo sëmundje është në zonat blegtorale të Skraparit ku dhe numri i bagëtive të imëta, që mbarështrohen, është më i madh se në rrethet e tjera të Prefekturës së Beratit. Në rrethin e Skraparit janë konstatuar deri tani 11 raste të njerëzve të infektuar nga virusi i brucelozës, në Berat 6 raste dhe në Kuçovë 1 rast duke çuar numrin e të prekurve nga kjo sëmundje në 18 raste gjithsej në shkallë Prefekture.   Specialistë të blegtorisë nga prefektura e Beratit pohojnë për gazetën se numri i bagëtive të prekura nga bruceloza  arrin në 116 krerë. Duke parë rrezikun që shkakton kjo sëmundje te njerëzit,  vëmendja e specialistëve të shërbimit veteriner në drejtorinë e bujqësisë Berat është përqendruar në përandalimin e saj. Deri tani për periudhën janar-shtator janë gjurmuar gjithsej 46 600 krerë bagëti ose 19.8% e numrit total prej 235 300 krerë që mbarështrohen në qarkun e Beratit.  Është kryer vaksinimi në 52 mijë krerë të bagëtive për remont dhe ne të rritura në 15 mijë krerë. “Edhe pse janë marrë një sërë masash në drejtim të parandalimit,  kjo nuk do të thotë se sëmundja nuk është e pranishme, prandaj ne rekomandojmë për të shmangur rrezikun që ajo shkakton në shëndetin e njerëzve të gjitha bagëtitë që konstatohen si mbartëse të kësaj sëmundje duhet të theren, digjen dhe groposen”, pohon për gazetën “Lajmëtari” z. Dhimitër Krimçe, specialist i bujqësisë dhe ushqimit pranë prefekturës Berat.

A.K.

Profesionalizëm dhe  përkushtim në punë 
Ky do të jetë matesi i punës në sektorin e tatim-taksave 

Ashtu si edhe në disa institucione të tjera shtetërore edhe në Degën e Tatim-Taksave në Berat, është vënë re hapatia,mungesa e organizimit të punës, dhe shperndarja në menyrë të pabarabar e ngarkesës dhe e përgjegjesisë në punë. Kjo situate jo e kenaqëshme shprehet edhe në mosrealizimin e treguesve për periudhën, korrik-gusht-shtator,  por edhe në problemet dhe shqetësimet e tatimpaguesve për periudhën janar-shtator 2005. Organizimi më i mirë i punës rritja e kërkesës së llogarisë në drejtim te realizimit të detyrës për gjiithsecilin ka bërë që treguesit për muajin tetor të këtij viti të realizohen në masën 103.6%.
Intervistë me z.Arben Velçani, kryetar i degës Tatim-Taksa, Berat

Cila është situata e përgjithshme e punës në degën e tatim-taksave në Berat? 


-Që në momentet e para kam hasur shqetësime dhe probleme nga taksapaguesit, probleme të mbartura të një periudhe shumë të hershme që vijnë që nga viti 2004 por që kanë vazhduar edhe në vitin 2005. Mosrealizimet e treguesve për periudhën korrik-gusht-shtator por edhe të nëntë -mujorit të këtij viti, tregon se edhe në degën  e tatim-taksave  ka munguar drejtimi dhe organizimi i punës, gjë që ka çuar në mungesën e përgjegjësisë për realizimin e detyrave. Shthurja e institucionit ashtu si shumë institucione të tjera ka lënë shije të hidhur sidomos pas mbarimit të fushatës zgjedhore, ku ka patur një shkrehje të punës, gjë që do të thotë se te disa prej punonjësve ka ekzistuar koncepti se “Për të ikurit nuk ia vlen të punosh për realizimin e detyrave. Tani në pushtet ka ardhur një forcë tjetër politike, më mirë të presim se ç’do të bëhet”.


Ky është një koncept tepër i gabuar pasi puna në institucionet shtetërore nuk duhet të influencohet nga partitë dhe ndërrimi i pushteteve.


Cilët janë treguesit e realizimeve të deritanishme?


Realizimi për 9- mujorin e këtij viti ka qënë në masën 95.7% ,ndërsa për muajin gusht treguesit janë realizuar në masën 87.4% dhe në muajin shtator këta tregues janë realizuar në masën 95.2%, pra siç shihet në asnjerën periudhë kohe të këtij viti nuk kemi realizim të detyrës në masën 100% gjë që flet se ky sektor nuk është menazhuar sa dhe si duhet. E them këtë, pasi krejt ndryshe janë treguesit për muajin tetor. Për muajin në fjalë plani i realizimit të të ardhurave ka qenë 124.492 mijë lekë dhe është realizuar në masën 128.917 mijë lekë pra detyra për muajin tetor është relaizuar në masën 103.6%. Është trefishuar realizimi i planit për biznesin e vogel. Keshtu nga 7.264 mijë lekë që ka qënë plani janë realizuar 20.341mij lekë të ardhura. Sigurimet shoqërore nga 57.630 mijë janë realizuar 66.941 mijë lekë d.m.th në masën 116.2 %, gjë që flet për faktin se po t’u  rrihet në kokë punëve dhe gjithësecili të bëjë detyrën që i është ngarkuar, treguesit e planit në sektorin e tatim-taksave jo vetëm që realizohen por edhe tejkalohen.


A keni mungesa në plotësimin e stafit në sektorin që ju drejtoni?


Po, ky sektor aktualisht ka dhe problemin e plotësimit të stafit. Ka nga ata që nuk u përgjigjen dot ritmeve të punës, por ka dhe të tjerë që për arsye personale kanë kërkuar dorëheqjen dhe kjo na vë në një pozitë të vështirë. Mungesën e tyre do ta kompesojmë me mobilizimin e pjesës tjetër të efektivit dhe besoj se në realizimin e detyrës nuk do të ketë pengesa. Nuk dua të merrem shumë me të kaluarën, sepse të ikurit nuk gjykohen, por dua të them se nëqoftëse do të kishim një mirëqeverisje ajo do trashëgohej, dhe treguesit nuk do ishin ata që janë sot,por do të ishin në nivele më të larta. Problemi kryesor që shtrohet tani para nesh është që të shikojmë përpara dhe të realizojmë programin e qeverisë të partisë demokratike që është një program afatshkurtër, afatmesëm dhe afatgjatë dhe në thelb të tij ka krijimin e një klime shumë më të pranueshme dhe me kushte më lehtësuese për biznesin duke filluar nga biznesi i vogël, me përgjysmimin e taksave duke vazhduar pastaj edhe me paketën e re fiskale që pritet të miratohet në të cilën parashikohen ulja e tatimeve ose një TVSH e shkallëzuar, të cilat do të krijojnë një mjedis shumë më të përshtatshëm dhe detyrimisht këto efekte do të ndikojnë pozitivisht në realizimin e detyrave.


A ka biznese të padeklaruara dhe në ç’masë janë ato?


Unë jam në fazën e konstatimit dhe evidentimit të këtij problemi. Por konstatoj se të tjera subjekte sjellin përfaqësuesit e pushtetit vendor dhe të tjera subjekte janë evidentuar në degën e tatimeve. Ne nuk duam që t’i mbyllet biznesi askujt, por nga ana tjetër nuk mund të tolerojmë që një biznes në mënyrë të pandershme të konkurojë bizneset e tjera dhe deri në momentin që po bisedoj me ju jemi në fazën e një plani për marrjen e masave për të dalë nga kjo situatë.


Çfarë mangësish konstatoni tek punonjësit e sektorit që ju drejtoni?


Është një staf prej 29 personash dhe ajo që konstatoj është se nuk janë të gjithë në një start qoftë nga konceptimi i punës, disiplina dhe respekti që kanë për punën, por edhe nga niveli i tyre profesional. Për këtë flet edhe fakti i rezultateve që secili prej tyre kanë në punë. Kjo më vendos përballë një detyre që unë të krijoj një plan masash me qëllim që të gjitha problemet  e trashëguara, por edhe ato aktuale, t’i tejkaloj duke krijuar një staf ku të gjithë të kenë një start dhe shpejtësi pune. Kriteri bazë për të punuar në sektorin e tatim-taksave që unë drejtoj, do të jetë profesionalizmi, ndershmëria dhe përkushtimi në punë. Kush nuk është në gjendje që t’u përgjigjet këtyre kërkesave nuk mund të punojë në degën e tatim-taksave, pasi ky sektor kërkon specialist dhe njerëz cilësor me qëllim që të rritet  besimi reciprok mes nesh dhe përfaqësuesëve të biznesit dhe e gjitha kjo në funksion të realizimit të detyrave dhe programit të qeverisë së partisë demokratike. 

A.K.              

Numër rekord divorcesh

Ndërsa për vitin 2004 në qytetin e Beratit ka qenë 110 numri i padive të gjykuara për “zgjidhje martese” nga gjykata e faktit Berat, vetëm për 6-mujorin e parë të këtij viti ky numër ka arritur shifrën 97, gjë që do të thotë se në qoftë se ecën me këto ritme, kjo shifër do të jetë edhe një herë më e madhe se e ajo e një viti më parë. Shkak i divorceve, sipas gjyqtarëve që kanë gjykuar këto çështje, kanë qënë gjendja e vështirë ekonomike, emigracioni dhe konfliktet, të cilat kanë patur si bazë ekonominë e dobë dhe streset e shkaktuara për shkak të kësaj ekonomie, e cila ka sjellë pamundësinë për zhvillimin e një jete normale në familje. Po kështu për shkak të papunësisë që ka pllakosur Beratin, shifër e cila sot arrin në numrin 15 mijë banorë të aftë për punë, një pjesë e djemve të martuar dhe e burrave janë detyruar të emigrojnë jashtë shtetit me qëllimin e vetëm të sigurojnë të ardhura të mjaftueshme jetese për familjet e tyre. Koha e gjatë e qëndrimit në emigracion ka bërë që midis çifteve të krijohen “çarje”, të cilat më pas kanë përfunduar në divorce. Papunësia dhe varfëria si produkt i saj ka sjellë jo vetëm divorce në mes të çifteve, por edhe raste më ekstreme ku njëri prej bashkëshortëve në pamundësi për të përballuar këtë gjendje të vështirë ka tentuar t’i japë fund jetës nëpërmjet lëndëve vrasëse siç janë helmet, vetvarjet, etj. Këto veprime vetsakrifikuese në Berat kanë kapur shifrën prej 39 rastesh duke hapur kështu një tjetër plagë të rëndë, mungesën e njërit prej prindërve në familje. Pjesa më e madhe e çifteve që kërkojnë divorcin, sipas burimeve nga gjykata e faktit Berat, janë me nivel të ulët arsimor gjë që tregon se kjo kategori e shoqërisë e ka më të pamundur të përballojë fenomenin varfëri. Kështu në vitin 2004 numri i çështjeve të gjykuara për “zgjidhje martese” ka qënë 110 nga këto 76 i përkasin qytetit dhe 34 raste u përkasin çifteve me banim në fshat. Pra, siç shihet, numri i çifteve që kërkojnë të divorcohen në qytet është edhe një herë me i madh sesa i atyre me banim në fshat, ndëkohë që numri i popullsisë qytet-fshat thuajse është afërsisht i barabartë. Vetëm për 6-mujorin e parë të vitit 2005 rezulton se nga 360 çështje të gjykuara gjithsej në gjykatën e faktit Berat me objekt “zgjidhje martese”, të cilat kanë përfunduar të gjitha në divorce. 80% e të divorcuarve janë me arsim 8-vjeçar dhe 20% prej tyre janë me arsim të mesëm dhe të lartë.

A. K.

Pretendon se është përdhunuar 

Në gjendje të lirë autori

Njoftime nga drejtoria e policisë Berat bëjnë të ditur se më 30.10.2005 filloi çeshtja penale në ngarkim të shtetasit Emiliano Hajdini, vjeç19, lindur dhe banues në lagjen “Kushtrim”, pa arsim (analfabet), i pa dënuar më parë. Çështja penale në ngarkim të këtij shtetasi ka filluar për shkak se shtetasja Violeta Mesiti nga fshati Lapardha komuna Otllak ka bërë një kallëzim penal, e cila e akuzon shtetasin Emiliano Hajdini se ka kryer marrëdhënie seksuale me dhunë me të, kur kjo shtetase i kishte kërkuar ndihmë për t’u strehuar, pasi ishte larguar nga shtëpia në orët e vona të natës. Në bazë të ekspertizës mjeko- ligjore rezulton se ndaj kësaj shtetase nuk është ushtruar dhunë, ndaj për këtë arsye shtetasi Emiliano Hajdini ndiqet në gjendje të lirë për veprën penale të parashikuar nga neni 102/1 i KP. Materialet i kaluan prokurorisë së rrethit për hetime të mëtejshme. Ngjarja zë fill në datën 29.10.2005, kur shtetësja Violeta Mesiti nga fshati Lapardha 15 km larg qytetit të Beratit ishte larguar nga shtëpia dhe në orën 01:30, më 30.10.2005 dhe kur ka mbërritur në qytetin e Beratit ajo i ka kërkuar ndihmë punonjëses së pastrimit të rrugëve të këtij qyteti, shtetases V.K., për t’i gjetur një hotel me qëllim që të kalojë natën. Por kur kjo ka marrë përgjigjen se në hotel nuk ka vende të lira pranë saj është afruar një i ri, i cili i ka thënë vajzës se kishte ai hotel. Pas kësaj më 30.10.2005, shtetasja Violeta Mesiti ka ngritur pretendimin se është përdhunuar nga shtetasi Emiliano Hajdini për të cilin ka bërë dhe një kallëzim penal. “Por në bazë të ekspertizës mjeko- ligjore rezulton se ndaj kësaj shtetase nuk është ushtruar dhunë, ndaj për këtë shtetasi Hajdini ndiqet në gjendje të lirë nga prokuroria e rrethit”, pohoet në komunikatën për shtyp të drejtorisë së policisë së qarkut Berat.

A. K. 
Qyteti duket si në prag zgjedhjesh

Agim Mehqemeja

Kandidatët për deputetë ende qëndrojnë, me posterat e tyre, nëpër vendet e tyre të patundur, duke u bërë ballë edhe erës, edhe shiut, duke u bërë karshillëk edhe njëri-tjetrit.

Edhe pse disa nga deputetët humbës e kanë ndonjë pjesë të shqyer, apo fytyrën të zbardhur nga dielli si të ishin si ai kalorësi i vrerosur që i shikon kalimtarët me keqardhje për votat që i premtuan dhe që nuk ia dhanë, apo që u rrëshqet nga sytë e tyre edhe ndonjë pikë shiu (nga shiu i këtyre ditëve), si të ishte një pikë loti, ata sërish qëndrojnë aty, të patundur ku u vendosën së pari.

Më kot në media është shkruar apo edhe folur nga përfaqësuesit e pushtetit vendor që vetë partitë që i vunë, duhej t’i hiqnin këto postera. Ata jo vetëm nuk i hoqën, por duket sikur po i lënë ende në po ato vende  të mbrojtura mirë, siç duket, për të qenë të gatshme për zgjedhjet vendore, se shpresojnë që po këta do të jenë kandidatët e mundshëm për kryetar bashkie apo komuneje dhe për partitë kështu është më e leverdisshme, se s’ka për lindur nevoja për të harxhuar para të tjera për basyrete të tjera.


Ata, kandidatët humbës, të mbetur si fakirë, të duket sikur të thonë:

“Jemi këtu, nuk lëvizim nga vendi! Edhe pse e dimë se i vdekuri nuk ngjallet më. Por ne ende jemi gjallë. Duam të mësojmë sa vota na kanë vjedhur ato parti që na i lakmuan. Prandaj partitë tona opozitare kërkuan ngritjen e një komisioni për të nxjerrë në shesh të vërtetën e zgjedhjeve që sapo lamë pas. 

Ne jemi të bindur që votat na janë vjedhur me lloj-lloj marifetesh. 

Ja disa të vërteta të pamohueshme:

Kur komisionet numëronin votat, ngaqë ne nuk merrnim pjesë me anëtarë, por vetëm me vëzhgues, që s’kishin mundësi të dallonin nga larg se kujt partie i takonte fleta e votimit, ne e morëm me mend se si lexoheshin emërtimet e partive tona. Bie fjala, LSI lexohej PSD; PDS lexohej po PSD; mundet dhe PAD të lexohej PSD. Le të hidhemi nga krahu tjetër. LZHK  ishte e vështirë të lexohej ndryshe, se gërmat nuk kishin ngjashmëri dhe s’mund të mbuloheshin me justifikimin e komisionerëve, nëse diktoheshin, se ashtu apo kështu na u duk. Prandaj votat e kësaj lëvizjeje u ndanë barabar midis dy grupeve të mëdha.

Ka edhe më. 

Ja, shikoni nëpër muret e pallatit të kulturës apo nëpër qytet ç’masakër është bërë me siglat tona: LSI është kthyer në USA, që të injorohej si parti (megjithëse ky ndryshim na vjen edhe mirë se kështu na njohin si të vetmit miq  të zjarrtë të kësaj superfuqie). PD dhe PS, apo të tjerat që e kanë nga një P përpara, i gjen të përziera ashtu siç u përzien edhe kur u numëruan votat tona.

Po i lëmë mënjanë vjedhjet që na bëri opozita e djeshme me çertifikatat. Ajo qe dhe ç’qe. Pushtetin e patëm ne, ata me djallëzinë e tyre na hodhën. Si e qysh ndodhi kjo, po e lemë këtu, se s’kemi si e themi me zë të lartë se edhe ministrit tonë të rendit ia shkuan ujtë nën rrogos dhe ia rrëmbyen madatin… 

Ne i kemi të verifikuara të gjitha. Presim vetëm vendimin e komisionit parlamentar. Pale mos nxjerrin diçka sa për t’u justifikuar para elektoratit tonë, edhe pse me dorëheqjet e bëra nga krerët e së majtës sonë, humbja pranohet. Po e deklaron në çdo takim kreu i ri i partisë, shoku Edi Rama.  Por ne na mjafton qoftë edhe një votë e vjedhur të zbulohet, se pastaj dimë si ta tjerrim leshin në drugën tonë!

Kaq kishim për të thënë. 

Jemi në pritje të votimeve të tjera. 

Ne nuk mërzitemi. Po edhe ju duroni. 

Do të vijë dita të kthehet buzëqeshja te ne dhe vrerosja t’u shfaqet në fytyrë atyre që e kanë pushtetin sot, por që s’kanë për ta patur nesër!….”

Media, pozitë dhe opozitë

Dëshirat, mundësitë dhe realiteti jo rrallë herë janë në kontradiktë e me gjithë përpjekjet e  stafeve apo të bordeve drejtuese të medias së shkruar dhe asaj elektronike përsëri mbetet  një hendek i thellë që  vështirë të mbulohet e kapërcehet. Konflikti i interesave nxit konkurencën midis palëve pjesëmarrëse në garë si në shkallë vendi e në atë vendore.


Media, pushteti i katërt, sa vjen e ngrihet cilësisht me teknikë e teknologji, me investime, pikësynim i të cilave është krijimi i një fizionomie sa më të plotë  e dominuese, investime afatgjata e me produktivitet. Komer-cializmi i nxit për të hyrë me më guxim në rrugë të reja, në kërkim  të përmasave që i rritin autoritetin medias në tërësi dhe televizioneve në veçanti.


Si  pushtet media e ka mundësinë dhe autoritetin të ushtrojë kompetencat e veta e të shpalosë projekte e programe, me ide dhe nivele  cilësore, por nuk mjafton vetëm dëshira e mirë. Nga ana tjetër, përherë media  është në opozitë me pushtetin dhe ndjek hap pas hapi veprimtarinë e tij duke u bërë nxitje për impulse në interes të komunitetit dhe së ardhmes së tij.


Ta mbash tele-shikuesin “të mbërthyer” pranë ekranit është sa kënaqësi, aq dhe vështirë, kërkesë e domosdoshme për ardhmëri.


Çdo organ i medias ka bordin e vet drejtues, strategjik dhe taktikë, që u përgjigjet interesave ndaj është i pamundur dhe oportun afrimi me idenë e krijimit të një këshilli konsultativ të përbashkët. E për-bashkëta, interesat kombëtare dhe ato të komunitetit janë të vërteta  që nuk kanë nevojë për nxitje.


Informimi dhe qëndrimi janë  detyra parësore të medias  së shkruar dhe asaj  vizive. Nga shkalla e vërtetësisë dhe niveli cilësor i paraqitjes varet sa dhe si  tërheq masën e gjerë të publikut, i cili jo vetëm është tepër  i ndjeshëm, por reagon  shpejt ndaj ushqimit që i serviret. Nuk dua  të ndalem në median e shkruar në organet kombëtare se është jo vetëm cilësisht e dobët, por aq  amorfe sa mjafton të ciklojmë vetëm “amalgamë”.  Sa për  gazetën vendore  ka vend për zgjerim tematik e cilësor, për shtrirje në komunitet, pasurim me firma të reja  e problematikë më të larmishme se tashmë nuk është një gazetë vetëm për qytetin e  Beratit, por për mbarë  ko-munitetin e qarkut e më gjerë. Ky burim informimi i mirëpritur, të  marrë përmasa të reja për të shkuar sa më pranë lexuesit në të gjithë territorin.


Të vlerësosh me superlativa median vendore është papërgjegjshmëri për vetë faktin se nuk mjaftojnë vetëm dëshira apo  pikësynime të  caktuara  është padyshim papër-gjegjshmëri. Nuk mjafton t’u përkëdhelësh sedrën stafeve të medias elektronike, të bëhesh “ideator”, kur nuk ke punuar asnjë ditë në një televizion. Përpjekje ka, por ato janë në fazën fillestare dhe është tepër  e parakohshme të  cilësohet i gatshëm për të hyrë në garën maratonë kur të tjerët kanë vite të tëra që përgatiten e me start tepër të prekshme, filli më i dobët i stafeve të televizioneve të komunitetit tonë.


Informacioni ku ndonjë shprehet se ka novacion, mbetet përherë i zbuluar ndaj kritikave, jo vetëm për problematikën por edhe për vendin që  zë  padrejtësisht në minutazhin. E theksojmë një fakt të tillë, pasi lajmi mbetet i kornizuar në trekëndëshin tradicional “Kur, ku, kush”. Lajmi mbetet lajm dhe si i tillë ka një kohë të përcaktuar ekspozimi në ekran, kapërcimi i së cilës ia zbeh vlerat për të mos thënë ia humb.


Jo të rralla janë ditët kur rubrika e lajmeve në televizionet tona nis me  një informim të rëndomtë, i cili zgjat minuta të tëra, shoqërohet me fjalime të stërgjatura duke anashkaluar problemin kryesor, informimin. Kamerat mbeten zyrave apo mbledhjeve  të institucioneve shte-tërore duke sjellë  në edicionet  informative diskutime nga më të ndryshmet që për  teleshikuesin mund dhe duhet të përmblidhen në një flash. Zbërthimi i mëtejshëm i proble-matikave është detyrë e gazetarëve televizivë, të cilët qëmtojnë, për-zgjedhin dhe mbi këtë bazë thellojnë informimin në tema dhe ide, ngrehin probleme, nxisin debatin e kohë pas kohe bëjnë ballafaqimin.


Mungesa e shka-llës së njohjes dhe aftësitë e kufizuara profesionale në gazetarinë televizive janë e vetmja arsye që motivon tejzgjatjen e lajmeve apo trajtimin në rubrika speciale të ditës që nuk kanë asnjë vlerë për t’u trajtuar si të tilla. Paraqitja e një mbledhje të radhës të një këshilli apo emërimi i një drejtuesi institucioni nuk ka asnjë arsye të marrin  minuta të tëra të vlefshme nga minutazhi i programit kur mund të serviren në një lajm të zakonshëm.


Aftësimi i gaze-tarëve televizivë dhe përzgjedhja e tyre është detyrë e bordeve drejtuese të tele-vizionëve për të stigmatizuar  probleme  e për të nxitur raporte të reja debat- ballafaqim me vizione  progresive jashtë anakronizmit të paraqitjes së deritanishme. Varfëria ideore e gazetarëve pasqyrohet me efekte të drejtpërdrejta në zgjatje e stërgjatje të  lajmeve, me justifikimin “s’kemi çfarë të japim”. Të dish  dhe të kërkosh, pastaj mëso si të veprosh, është moto në punën e përditshme të një gazetari. Mënyrat e përcjelljes  të informimit janë të shumta dhe të ndryshme. Ekonomia është “thembra e Akilit”, në çdo formacion ekonomiko- shoqëror për të cilin shoqëria është e interesuar kudo e në çdo kohë. Problemet sociale janë  aq të shumta  dhe të mprehta sa  nuk lënë kohë  të merresh me mbledhje po qe se trajtohen të progra-muara, me tematikë dhe nivel cilësor ku të luajnë rolin e duhur jo vetëm gazetari si investigues, por edhe specialisti e komunitari  i thjeshtë. A ka vlera biznesi në komunitetin tonë, patjetër që ka bile trajtimi i zhvillimit me shqetësimet që dalin  është një fushë e  gjerë veprimi për median elektronike. Për bujqësinë as që flitet fare, harrohet që ajo është   baza për zhvillimin e ushqimit dhe industrisë përpunuese, thith sasi të konsiderueshme krahë pune, bazë për  nxitjen e forcave prodhuese e të produktit shoqëror në vend.  Sjellja në ekran e përvojës, rrugët për arritjen në një stad të caktuar, shpalosja açik e shqetësimeve dhe pengesave rutinë janë probleme jo vetëm  të mprehta, por afatgjata dhe me interes.   


Larmia tematike dikton nevojën e sjelljes në ekran edhe të përzgjedhjes së veprimtarive çlodhëse e argëtuese. Tre tele-vizione transmetojnë natë për natë programe, por asnjëri prej tyre nuk ka marrë mundimin të sjellë për teleshikuesit një apo disa  intervale që me peizazhin  karakteristik e vlerat muzeale përbëjnë një thesar kulturor. Ku janë artizanët duarartë?! Kush e gjen natyrën në peizazhin më pikant të stinëve?! Cili është fermeri apo biznesi  që me punë të hereshme ka ecur me këmbët e veta?! Kërkojini, janë mes nesh, punojnë e prodhojnë të mira materiale çdo ditë, janë rrënjët e informacionit real, të atij informacioni për të cilin ka nevojë shoqëria, eklips i veseve, perde barrierë ndaj kronikës së zezë.

B. Namik Gjoni
Taksa e banesës është taksë antikushtetuese

Në Kushtetutën e Shqipërisë, krahas të drejtave të tjera që gëzojnë qytetarët me ligj, si e drejta e fjalës, e drejta për punë, e drejta për shkollim, për tubime e për protesta, gëzojnë dhe të drejtën për të pasur një banesë të tyre dhe për këtë banesë nuk kanë përse të paguajnë tatim apo taksë, sepse është  një e drejtë  e tyre. Kjo taksë mund dhe duhet të paguhet vetëm nga ata që kanë përpos banesës së tyre të vetme për banim dhe një banesë tjetër ashtu siç kanë shumë nga ish-pushtetarët e djeshëm që  përpos banesës së tyre këtu, kanë dhe një tjetër, o në Tiranë, o në ndonjë qytet bregdetar. Që është i paligjshëm ky tatim mbi qytetarët, këtë e tregon dhe mungesa e seriozitetit dhe këmbëngulja e pakët për ta mbledhur këtë taksë. Kjo taksë mblidhet vetëm nga qytetarë që kanë nevojë të nxjerrin ndonjë çertifikatë nga gjendja civile e rajonit, e cila për persona që i njeh, nuk e kërkon që qytetari të shkojë më parë të shlyejë taksën e banesës, paçka se është e paligjshme, pra, kjo taksë mblidhet jo për të gjithë e jo nga të gjithë. Ka dy vjet e mos tre vjet  që bashkia e mbledh këtë taksë e nuk  e ka bërë kurrë problem përse nuk e paguajnë të gjithë, por mjaftohet sa të mbledhë, bereqaversen qyl e kemi, se sa të mbledhim, të mbledhim. Ç’bëjnë këshilltarët në bashki, e dinë se kjo taksë nuk i takon ta paguajnë ata që kanë vetëm një kolibe për të futur kokën e nuk kanë vila e shtëpia pushimi a shtëpi të dyta në qytete të tjera? Po vetë këshilltarët a e paguajnë këtë taksë, apo punonjësja e gjendjes civile i njeh dhe nuk ua kërkon një pagim të tillë më parë, se t’i pajisin me çertifikatë? Reagimi i kësaj takse  është bërë si puna e faturave të energjisë, ca e paguajnë e ca jo. Do bëjmë a s’do bëjmë shtet ligjor, ku ligji të jetë një për të gjithë?

More! Shoku 2K i ka tërë këto ide?!
Kur lexova Lajmëtarin e datës 17 tetor, u njoha dhe me shqetësimin  zyrtar të shokut Kadri Kuka, megjithëse u çudita dhe më gërryente përbrenda që t’i përgjigjesha, nuk e mora mundimin që të shkruaja, e para se ai nuk kërkon mendje nga qytetarët e thjeshtë, por vetëm nga “shokët” e tij intelektualë, të cilët, kur ishte në rolin e drejtorit në drejtorinë e kulturës, rinisë dhe sporteve në bashki, ku kishte dhe nja dy-tri funksione të tjera, disa kërkonte t’i hiqte nga puna, sepse  institucioni që drejtonte njëri nga këta intelektualë (që atëherë  shoku KK nuk e quante të tillë), por më e keqja institucionin që drejtonte ai “shoku” e “miku” i tij sot, i ngjante një... nuk po e them se kujt se më vjen turp që  të bëhej një krahasim i tillë, aq më shumë për njeriun që e drejton këtë institucion. Nejse, kjo ide e shokut KK, më kujtoi thirrjen që bëri kur ishte në bashki për të ngritur një shoqatë, komitet (lobing jo nuk tha atëherë kështu) “Miqtë e kulturës”, por që nuk gjeti përkrahje nga miqtë e tij. Sot, pasi ka ndërruar zyrën dhe ka hequr nga shpatullat disa përgjegjësi që kishte  me ish -kryetarin paraardhës të zotit Fadil Nasufi, na del me një propozim, më saktë, me një ide të re, me atë të formimit të një LOBINGU...! Gjë e mirë kjo. Çudia më erdhi kur pas një jave lexoj përsëri një IDE tjetër të  re të shokut KK. Këtë radhë kishte të bënte me ngritjen e këshillave NÇL, më falni (nuk ishin këshillat e luftës Nacionalçlirimtare), por këshilla pranë bordeve të TV lokale për të ndihmuar mënyrën e funksionimit të tyre. Dhe kjo gjë e mirë! Po ashtu si ka shtëpia tjegulla, ka edhe shteti rregulla. Këto komisione (ku patjetër që shoku KK duhet të jetë anëtar  në të tri TV lokale, për të dhënë mendje, duan  dhe para, të mos harrojmë se është ekonomi tregu. Ndërsa këto TV nuk janë aq të pasur sa të paguajnë dhe disa njerëz të tjerë. Dhe këtë e përtypa, e thashë me vete, sa gjynah i shkreti, paska patur tërë këto ide, por nuk i ka vënë dot në jetë, se nuk e ka  lënë regjimi i Nanos.


Tani, pas 3 korrikut shoku KK është kthyer si thes me miell, sa herë që t’i bijen nxjerr nga një ide. Ajo  që më  tërhoqi më shumë vëmendjen qe një thënie e shokut KK në lidhje me korrupsionin gjatë qeverisjes 8-vjeçare që bëri partia e shoku KK. Ja si shkruan drejtori i qendrës kulturore, ish- drejtor i një drejtorie në bashkinë e Beratit, ku vetë  kontrolli i lartë i shtetit dhe kontrollet e prefekturës patën gjetur jo pak gjynahe, por që nuk i hyri kërkujt gjëmb në këmbë, madje as shefit të tij: “E di që është e vështirë, sepse preken interesa, por ne duhet të  shkojmë drejt një gazetarie investiguese. E më mirë se këtë detyrim ndaj publikut duhet ta bëjnë televizionet dhe gazetat dhe jo siç  për hir të së vërtetës vetëm sa e kanë “ledhatuar” “babagjyshin e korrupsionit!” A e mban  mend shoku KK, kur një gazetar, jo akuzoi, por shkroi në gazetë konkluzionet e kontrollit të financës të prefekturës për 8.1 milionë lekë, ose me të vjetrat 81 milionë lekë, por që në gazetë ishte shkruar: “ Në bashkinë e Beratit për vitin 2002 janë vjedhur 81 milionë lekë”. Pra, këtu mungonte vetëm një presje dhjetore gabimisht. Ju e mbani mend se keni  qenë këshilltar dhe zëdhënës i kryetarit që akuzohej nga kontrolli i financave të prefekturës, se ç’u bë me atë që shkroi atë shkrim? Po jua them unë. Ndonëse më 18 shkurt kur doli shkrimi në gazetë ai bëri një ifrakt dhe për pasojë  u shoqëra dhe me dy vdekje klinike. Shefi juaj, i këshilluar nga ju, ngritët padi dhe dërguat në spital për verifikim gjendjen shëndetësore. Pas katër muajsh, dërguat në shtëpinë e autorit të shkrimit, oficerin e policisë gjyqësore për t’i komunikuar padinë e ish-shefit tuaj, që kishte abuzuar me 81 milion lekë të vjetra. Oficeri, kur u njoh me materialin  nga ishin marrë të dhënat, bëri shërbimet e nevojshme dhe kjo çështje u mbyll. Tani, unë ju pyes ju,  përse atëherë kur ju ishit  në çerdhen e korrupsionit nuk ndiheshit, megjithëse shikonit, dëgjonit e dinit çdo gjë? Përse nuk i bënit një luftë  korrupsionit që i hëngri kokën si partisë  si qeverisë suaj. Ju a mbani mend se ç’keni shkruar për paraardhësin tuaj që i keni zënë vendin, për korrupsionin? Sa kohë që jeni aty a keni zbuluar gjë se si janë  shpërdoruar fonde apo si  është abuzuar me tendera? Jo! Atëherë heshtni! Mos u bëni si ai i qëmotit, që thoshte : “Bëni si ju them unë, por mos bëni si bëj unë!” Ju vetë që keni një tren me ide gjeniale, çfarë keni bërë  ndonjë thakmë në sektorin që drejtoni? Po ato gjëra, po ato forma, po ata njerëz, po ajo sallë bosh. Presim ndonjë ide të re nga ndonjë, shoku KK, tani në lidhje me sportin, se ai e di se si janë trajtuar fondet e dhëna për shumë veprimtari. Të më ndiej shoku KK që iu futa në sinorin e tij, sepse ai pret prononcime  vetëm nga intelektualë të kalibrit të tij euridit, si poliglot, si specialist i çdo  fushe.

Qytetari i thjeshtë Bujar Orizaj


Shënim:   


Kjo sa për hyrje. Dhe unë kam disa ide, ashtu popullorçe që do ta habisin shokun KK.
Si do ta dyfishojë Edi Rama anëtarësimin 

në PS

Një nga risitë e Edi Ramës për të siguruar votat e nevojshme, për të mos lejuar Fatos Nanon që të rikthehet më në krye të PS-së, është dhe dyfishimi i numrit të anëtarëve të rinjë në radhët e PS, por jo duke ardhur  nga radhët e FRESH-it të Gjergj Kojës, por nga ata që zgjedh e pranon Edi Rama me “tender të drejtpërdrejtë”, direkt nga ai, siç bëri me ca ftujakë në Shkodër, me një trim nga Malësia e Madhe, i kthyer nga Mosuli i Irakut, që për çudi, ashtu kot fare se si u  ndodh në një emision në një TV, ku dhe vetë drejtuesi u çudit se ky trim na paska qenë paqeruajtës dhe drejtuesi nuk paska  ditur gjë! Përralla tamam për fëmijë të kopshteve pa drekë. Nejse, fjalën e kemi se Edi ka filluar të marrë kompetencat jo vetëm të grupit parlamentar, që nuk i lejon të flasin pa lejen e tij, por po merr dhe detyrat e FRESH-it  të Gjergj Kojës, që ka për të shtuar radhët e Partisë me gjak të ri. Në Durrës, Edvini mblodhi të rinjtë që nuk do të shkojnë dot në kioskat universitare që deshte të hapte Nanua pa dhënë asnjë lekë për to. Se ku do t’i gjente qeveria këto para, një zot dhe Fatos Nanua, por dhe Edvini duhet ta dinin, përderisa  po e quajnë kaq “tragjike” këtë mos hapje në tri qytete të tri universiteteve, të paplanifikuar fare. Përsëri nuk e kemi fjalën këtu. Llafi është se Edvini si në Durrës, do e bëjë dhe në Berat, dhe në Fier, do të mbledhë ata që nuk do të kenë mundësi ta kenë universitetin te dera e shtëpisë. Edvinit i duhen këta, sepse do të vëjë në jetë në zgjedhjet e reja të brendshme në parti, parimin një anëtar një votë. Vetëm kështu ai mund të fitojë mbi nostalgjikët e Fatos Nanos. Urdhëri i dytë që ka dhënë shoku Edvin është dhe se çdo anëtar  duhet të antarësojë bashkëshortin e vet. Kështu, nëse është burri anëtar i PS-te, patjetër që duhet të antarësojë dhe gruan. Nëse është gruaja anëtare e PS-së, atëherë duhet patjetër që të anëtarësojë dhe burrin. Po kështu duhet që çdo djalë të dashurohet me një  vajzë  e anëtarësuar më parë në PS-te, duhet që patjetër të anëtarësojë djalin që i është qepur. Vetëm kështu duke u dubluar, mund të bëhemi nga... që kemi ngelur, në dyfish e saj. Privilegje do të kenë sidomos krushqit, p.sh. nëse një krushk, arrin të anëtarësojë dhe krushkun që bën, kjo do t’i sigurojë atij një vend të privilegjuar, kur Edvini do të vijë në pushtet. Por socialistët e njohin mirë Edvinin, se ai pasi hedh lumin, e perger keq kalin. A nuk bëri kështu ai dhe me Nanon që e solli nga hauret e Parisit, ku hante makaronat me tas një herë në ditë, megjithëse me thonj e flokë të palarë e të paprerë, e bëri Ministër të Kulturës, ku nisin dhe abuzimet e para shtetërore, pas atyre të vjedhjeve, të ikonave që në vitet 90-të? Me një lider të kallëpit të Edvinit, me një parti që është bërë si ameba e ujërave të ëmbla, që po ndahet në 40 pjesë, bathët nuk tregojnë për mirë në PS-te.

Kush dhe përse djeg plehrat 

e  kazanëve?
C. Kjo puna  e djegies së plehrave nëpër lagje po bëhet gjë e udhës. Mirë tha ai burri i moçëm: “Nuk kam gajle se më kaloi miu një herë në mustaqe, por kam frikë se e bën udhë!”. Dhe kjo puna e  djegies së kazanëve është bërë modë pune, por nuk e dimë se kush  i djeg dhe përse e bënë këtë punë?! Është bërë rrugë kjo punë, sepse  kur ndodhi për herë të parë , ata që e kanë për detyrë që të ruajnë kazanët,  nuk e bënë qejfin qeder, paçka se nga zjarri (temperatura) e lartë dhe vetë kazanët dëmtohen, sepse dobësohen si metali, por  mjedisin (ajrin) në rastin konkret. Ne, për mbajtjen dhe për heqjen  e plehrave paguajmë, këto para i merr bashkia, sepse na siguron një lagje e një qytet të pastër.  Po ne kush  na paguan për ajrin e ndotur që thithim,  kur në lagje digjen tërë natën kazanët e plehrave, që shpesh kanë brenda përpos mbeturinave e kartonave dhe dyshekë e jorgane, pa zënë në gojë krasitjet e pemëve. Kush e ka për detyrë që t’i gjejë  këta njerëz që veprojnë në këtë mënyrë? Mos vallë është metodë pune për të  mos përdorur   mjetet e pastrimit? Dukuri të tilla ndodhin kur kazanët janë të tejmbushur me  kuti, arka dhe mbeturina. Mos vallë këto i djegin ata që i  hedhin mbeturinat, e me që nuk gjejnë vend bosh, i vënë flakën? Mbase  një gjë e tillë  i leverdis dhe atyre që pastrojnë, se nuk harxhojnë as fuqi punëtore, as kohë e as karburant, por një gjë është e saktë ama, paratë i marrin çdo muaj sikur qyteti  e kazanet çdo ditë gdhijnë të pastruar e të pastër, kur nuk është kështu. Çfarë i thonë kësaj? Ne nuk po i vëmë emër e arsye, as si quhet e as përse bëhet. Ata që mund ta dinë një gjë të tillë, të na tregojnë po qe se do të marrin mundimin të përgjigjen.
Kaq e zorshme qenka të ndalohet duhani në spital?
D. Më shumë se e palejueshme, është turp që në një institucion që bën një propagandë për të këqijat e duhanit, por që një ajër i tejngopur me nikotinë, jo vetëm që dëmton të shtruarit në spital, por dhe ul autoritetin dhe seriozitetin e vetë këtij institucioni. A është e mjaftueshme vetëm nja dy-tri afishe  të vogla, të vendosura në vende që as bien në sy,  e as që duken, se janë vënë në  një lartësi që duhet të ecësh me kokë lart e të shikosh tavanin. Jo një herë kemi shkruar për këtë dukuri të turpshme në këtë institucion, por deri më sot vërejtjet tona kanë rënë në vesh të shurdhër. Është e turpshme që në derën e sallës së operacionit, ata që kanë njerëzit e tyre brenda në sallë, jo vetëm që janë me dhjetëra që presin, por mbi të gjitha, për të “mbytur” hidhërimin dhe hallin që i ka gjetur, ndezin njëri pas tjetrit cigaret e çdo lloji, që nga ata më të shtrenjtat e deri te “mahorka” ruse me letër lëpushke misri. Para kësaj dere, ashtu si dhe nëpër çdo  korridor e dhomë hynë e dalin mjekë, infermierë, sanitare, roje, kaldaistë, por dhe drejtues dhe  të pushtetit në qytete dhe drejtues të shëndetësisë në qytet dhe për çudi as edhe njërit nuk i bën përshtypje kjo dukuri, që vetëm këtu në spitalet tona bën vaki. Pse, more zotërinj, kaq e zorshme qenka që të vini ligj që brenda derës së hyrjes së spitalit, të mos lejohet  jo vizitori, i sëmurë apo mjekë e infermier, po sikur vetë Krishti e Muhameti, të shoqëruar nga vetë Ministri i Shëndetësisë, të mos lejohen të tymosin brenda spitalit! Kush do të pijë duhan le të dalë jashtë mureve të ndërtesës. Kjo bëhet lehtë vetëm se duhet të kesh dëshirën e mirë dhe vullnetin e duhur për ta bërë një gjë të tillë. Shpresojmë se drejtuesit e shëndetësisë dhe ata të spitalit do të na mirëkuptojnë. Ne do t’i kthehemi këtij problemi  fiks pas 31 dhjetorit. Jemi të bindur se  2 muaj kohë janë plotësisht të mjaftueshme që të bëhet ligj një kërkesë e drejtë, e cila vetëm se ndihmon autoritetin e këtij institucioni.
Një studim mbi Evlia Çelebiun, qytetin dhe kështjellën e Beratit 
(Dr. Vasfi Samini-Visoka)
Genci Samini pas mbarimit te studimeve emërohet në Berat si arkitekt pranë Atelies së Monumenteve. Ai u lidh me qytetin dhe punën me pasionin e madh të një të riu intelektual në origjinë dhe artist në shpirt. Kaloi periudhën  më të gjatë të jetës profesionale në qytetin e Beratit. Hulumtues  me thelb, ai kërkonte që në projektet e tija  restauruese të arrinte të depërtonte në origjinën e gjërave, në origjinën e largët të qytetit, në origjinën e mjeshtërive dhe mjeshtërve që krijuan këtë qytet të jashtë-zakonshëm, këto vlera unikale të arkitekturës së banesave qytetare, monumentet e kultit, veprat inxhinierike, etj.

E quan të nevojshme që në punën e tij restauruese të njihet me shënimet e udhëtarit të madh dhe një nga kronistët më të mëdhenj të perandorisë osmane, Evlija Çelebi, i cili kishte ardhur dy herë në qytetin e Beratit gjatë viteve 1672 – 1673. Në to flitej për historinë, arkitekturën, zejet, zakonet, jetën e banorëve të Beratit të asaj periudhe, prandaj i kërkon të atit, Dr.Vasfi Saminit – Visoka,   cili kishte mbaruar studimet e larta në qytetin e Stambollit dhe njihje mjaft mirë turqishten e re dhe të vjetër, të përshtaste në shqip për të këto shënime.

E nisur thjeshtë pas një kërkese të bërë ndoshta lehtësisht, Dr.Samini u mor gjatë me përkthimin duke u konsultuar me  materiale të shumta. Ai bashkëpunoi shumë dhe me orientalistin e madh të qytetit tonë Vexhi Buharaja, të cilin e kishte mik dhe mbante korres-pondencë të vazhdueshme.

Dhe produkti i kësaj pune do të ishte i plotë në vitin 1972 si një përkthim e studim  mjaft i thellë dhe i gjerë, duke u vlerësuar si një dokument historik i kohës kur u shkrua Sejahatnameja e Evlija Çelebiut. Dr. Vasfi Samini kërkonte që përkthmi të ishte sa më autentik dhe gjithë-përfshirës, të ishte i vlefshëm në shumë drejtime dhe fusha të shkencës.

Fatkeqësisht ky studim, si shumë të tjerë,  nuk u arrit që të botohej në gjalljen e Dr.Vasfi Samimit – Visoka, as edhe tani.

Ky  studim me vlera të shumanshme është i dobishëm për shkencëtarët e  studiuesit e fushave të ndryshme, sepse ato mund t’i referohen përkthimit si një burim i pastër i para 350 viteve, dhe për të apasionuarit e zakonshëm, sepse duke lexuar atë mund të hyjnë lehtë në botën  islame të banorëve të qytetit të Beratit.

Në një hyrje plot pathos e përgjegjësi përkthyesi vëren rëndësinë që ka e kauara historike e një populli, zgjerimi i njohurive për faktorët dhe shkaqet me rëndësi kulturore, ekonomike e politike në formimin e një sinteze të re për të ardhmen. Në këtë histori në të gjitha format e shprehura, zbulim i rëndesishëm apo një mbishkrim i pjesëshëm, një copëz qeraike, një objekt bronzi, apo hekur, i një kolone apo statuje, qëndron një e vërtetë epsoulte që nuk duhet të harrohet kurrë: drejtësia dhe sinqeriteti. Ne kemi detyrë që të studiojmë, të  përshkruajmë dhe të përhapim dokumentet dhe argumente historike me objektivitete dhe qetësi më të madhe, shpall kredon e punës së tij dr. Samini në këtë përkthim. Ai ka një qëndrim tepër të përcaktuar në vlerësimin e qëndrimeve dhe keqintepretimeve të dokumenteve historike nga pozicione shovene, duke i cilësuar si krime që justifikojnë ngadhngjyesit  qesharakë të shekujve të kaluar si dhe ringjalljen e përpjekjeve që legalizojnë  barbarizmin e tragjedinë mbi popujt e vegjël.

Në përkthimet e mëparshme të vitit 1928 në shqip dhe 1938 në gjermanisht te shënimeve të Evlija Çelebiut dr. Saminit i tërheqin vëmendjen disa kapërcime  e shtrembërime të perkthyera me shpejtesi e pa kujdes. Fillimisht pa pasur pretendimin për një studim të plotë e përfundimtar për çfarë shkruan Çelebiu për Beratin, ai tërhiqet për të sqaruar dhe plotësuar ato momente ku gjykon se janë larg përshkrimeve të autorit në original, por siç shprehet ai, dobësojne dhe errësojnë jetën shoqërore, ekonomike e kulturore në atë periudhë të qytetit të Beratit.

Në mënyrë të hollësishme në këtë studim ne njihemi me udhëtarin dhe kronikanin e madh Evliha Çelebi Muhamet Zil-li-ibni Dervishi, që shetiti jo vetëm Anadallin në të katër anët, por edhe Persinë, Afrikën Veriore, Ballkanin, Evropën e Mesme dhe  do të shkonte deri në Hollandë e Suedi, duke mbledhur shënime të shumta  falë natyrës kureshtare, vrojtimeve dhe informacioneve të shumta të mbledhura. Vepra e tij do të cilësohej e një  rangu me  Heradotin, Ibni Batutin, Marko Polon. Por 10 volumet e saj me përshkrime e fakte të drejtpërdrejta sot janë dokumente të rëndësishme  për të gjykuar e sqaruar mbi atë periudhë të errët të historisë.

Gjithashtu në këtë kapitull kemi mundësi të njihemi dhe me vlerësimet që i janë bërë veprës së tij duke veçuar rëndësinë si një udhëtar që gjithçka që ka shkruar i ka parë në vend, i ka gjurmuar dhe dëgjuar personalisht, si autor që e lavdërojnë për gjuhën e pastër turke që kufizohej në përdorimin e fjalëve persishte e arabe.

Fati i kësaj vepre që nga momenti i krijimit, interesimi i figurave të rëndësishme dhe dijetarëve ndërmjet të cilëve dhe Sami Frashëri, përpjekjet dhe vështirësitë për botimin e saj dhe të dhëna të hollësishme për volumet origjinale dhe përmirësimet e domosdoshme duke ruajtur konceptin individual të autorit, janë paraqitur në mënyrë kronologjike duke dhënë një informacion mjaft të gjërë dhe interesant.

Nuk mund të themi se përkthimi i shënimeve të Evlia Çelebiut për Beratin kanë qenë një punë e shpejtë dhe e  përciptë. Dr. Vasfi Saminit iu desh që në këtë ndërmarrje të rëndësishme të kryente një punim krahasues me perkthimin në gjuhën shqipe prej Sali Vuçiternit dhe në gjuhën gjermane prej F.Babingerit, sidomos përkthimin nga origjinali. Duke synuar lehtësimin e punës së mëvonshme ai përpiloi një fjalorth të domosdoshëm për të përmbledhur fjalët, temat në gjuhën e vjetër të osmanllinjve dhe jeniçerëve, por që shpesh paraqesin fragmente apo studime analitike që prekin interesat politike, kulturore, ekonomike dhe etnike të popujve të përmendur. Për zbërthimin e  terminologjisë arabe e persiane, të cilat disaherë përdoren në disa kuptime, studiuesi ka përdorur fjalorë të shumtë dhe është konsultuar me turkologë të njohur, me vepra të tjera për Beratin, etj.

Në këtë studim autori duke patur konsideratën për ngarkesat e përshkrimet superlative e luksoze të gjuhës së turqve të vjetër dhe në përgjithësi të popujve orientalë me anë të një kapitulli përpiqet të orientojë lexuesin se në përkthimin apo materialin e dhënë është bërë  një punë e kujdesshme  selektive për të hequr tepricat, për të  dalluar të dobishmen nga materalet e nevojshme. Ai me kompetencë shkencore shpjegon tiparet e ngjyrave e të temave në original të përdorura nga Evlia Çelebiu për të na dhënë atmosferën e atyre viteve të jetës dhe pasurisë së qytetit, por të shpjegojë në disa rreshta jetën ekonomike e kulturore.

Për të kuptuar vështirësitë dhe punën e kujdesshme për të përzgjedhur shprehjen e vertetë, më të kuptimshme në përshkrimin e  qytetit dhe të kështjellës së Beratit dhe sjelljes së saj në shqip nga gjuha e otomanëve të ngarkuar me fjalë arabe e perse dr. Samini na jep disa shembuj duke na kumtuar në të njëjtën  kohë se në fakt të shkruarit dhe të lexuarit ishin privilegj vetëm i njerëzve të ditur, që zotëronin arabishten e persishten, të njerëzve që arrinin nivelin dhe ishin pjesë e jetës së pallatit. 

Në të vërtetë ky përkthim është një punë e përgjegjshme e kryer me një durim të madh për të mos përsëritur përkthimet e mëparshme që në disa raste jo vetëm humbasin vlerat e një dokumenti historik, por nganjëherë largohen shumë si publikim i  lirë nga origjinali.

(Vazhdon ne numrin tjetër) 

Pergatiti Agron PolovinaEduard Lir  (Edward Lear)

1812-1888. Piktor dhe poet anglez

Krijimtarinë e tij e ka nisur në moshën 15- vjeçare. Në fillim u mor me vizatimin e kafshëve, punoi si piktor në kopshtin zoologjik të Londrës, botoi libra me vizatime të kafshëve dhe shpendëve.

Pas vitit 1837 jetoi jashte Anglisë. Udhëtoi për të pikturuar pamje nga Italia, Shqipëria, Palestina, Siria, Egjipti, India e Cejloni.

Botoi tre libra me vizatime të kafshëve dhe shpendëve, shtatë libra me shënime udhëtimi dhe ilustrime dhe katër libra me poezi. Me tablotë, akuarelet, litografitë e vizatimet e tij janë hapur 17 ekspozita. Ismail Kadare jep këtë vlerësim: “ Midis shumë tablove me temë shqiptare të Eduard Lirit “Mali i Tomorit” është quajtur ndër dhjetë më të bukurat e gjithë ekspozitës retrospektive prej 6000 krijimesh të hapura ne Londër në 1985".
Në trajtimin e temës shqiptare, Liri qëndron në krye të gjithë piktorëve të botës, që trajtojnë Shqipërinë. Ai ka realizuar qindra vizatime, tablo me ngjyra vaji, akuarele, litografi, si dhe ka botuar librin “Ditari i nje piktori peizazhist ne Shqiperi”. Shqiptari Gjergj Kokalli e shoqëroi Lirin për 26 vjet, deri në 1883, kur Kokalli vdiq. 

Por ajo që është me interes për qytetin e Beratit dhe historinë e tij, si dhe për historinë e arteve figurative, është vepra e Lirit, si ajo figurative që konsiston në  pesë vepra kushtuar Beratit, peizazhe nga Berati,  si edhe shënimet e tij në ditarin e tij “Ditari i një peizazhisti”.  Liri qëndroi në Berat për tri ditë nga 14 deri në 16 tetor 1848.

Ja si e përshkruan Liri hyrjen në Berat:

“E shtunë 14 tetor 1848.

...Nga ora katër e gjysmë pimë kafe, kuajt janë gati dhe unë jam edhe njëherë tjetër në udhë për në Beratin e paarritshëm. Eshtë një hënë e plotë, e ndritshme, por rreth saj vërtiten re të mëdha dhe rruga anash tash shkëlqen nën një dritë të plotë, e tash errësohet si në Erebus...  Përbën një karvan jo fort të rregullt, duke ecur vazhdimisht nëpër batak e rrëke, ku ja më në fund u gëzuam, sapo dëgjuam këngën e gjelave, sapo lehën qentë, sapo hëna u zhduk duke zbuluar Tomorin e gjërë që nga larg, përtej një shtrirje të madhe të fushës. Megjithatë na duhej ta kalonim atë, sepse Berati ndodhej menjëherë rrëzë malit. Kishim kaluar rreth tri orë të mira dhe udhëtimi po bëhej interesant, sepse Tomori është një mal i mrekullueshëm, dhe bagëtia e panumurt, përbën veçorinë e tiparit të bukur të peizazhit përreth. Më në fund kalaja e shquar e Beratit na doli para syve – blu e errët dhe e zvogëluar mbi një kodër me majë.

   Tek i afroheshim kryeqytetit të Shqipërisë së mesme – atij vendi që aq shumë pata deshirë të shihja – çdo hap çonte drejt pamjeve madhështore. Lumi Apus apo Beratino u kapercye mbi një urë guri, ndërsa rruga gjarpëron nëpërmes fushës në një zonë të vendit me tiparet më të bukura. Shtati i lartë i Tomorit , i cili këtu dukej nga fundi në krye, përbën tejemban tiparin kryesor. Nuk mbaj mënd të kem parë pamje më të bukur e më të thjeshtë të një lumi se sa kjo. Këtu kombinohen rrjedha e gjërë e futur në një shtrat të bardhë në formë gjarpëruese me brigjet e thyera dhe të veshura me kallamishte, shto këtu edhe larminë që të japin dhitë, buajt dhe lopët, ndërsa nga sipër ngrihet forma jashtëzakonisht gjigande e malit, e rrudhosur nga mijra të çara në formë brazdash...

-Ai që kur u nis për në Shqipëri, e kishte ëndërruar një vizitë në atë qytet që  Kokrelli (Charles Robert  Cockerell) e pat paraqitur aq bukur në vitin 1813.

… Dhe më dhjetë në mëngjes hymë në këtë vend mrekullisht piktoresk, i cili, megjithese aq shumë ia kisha përfytyruar madhështinë, prapëseprapë shumë i tejshkoi parashikimet e mia”. 


Qyteti i Beratit është ngritur në një gork, ose qafë të ngushtë të lumit Osum, dhe duket sikur ka imponuar rrugën e vet të kalimit midis shkëmbinjve të lartë në të dyja anët, duke lënë një hapësirë të ngushtë mes shkëmbit dhe ujit. Tomori i madh, kështu siç është, mbush të gjithë skajin lindor të qafës. Në perëndim dhe në jug malet nëpër të cilat dredhon lugina e lumit, duket sikur e mbyllin këtë vend njësoj, ndonëse lartësia e kalasë shikon mbi fushat nga një distancë e madhe.


Qyteti ështe i vendosur kryesisht në bregun e djathtë të lumit. Ashtu si Akropoli ose kodra – kështjellë që ngrihet përnjëherë mbi qytet – shtëpitë dhe xhamitë janë ngritur mbi njëra tjetrën në anët e pjerta të shkëmbit që mënjanohet nga kështjella e ngrysur dhe nga shkëmbenjtë e saj të mëdhenj drejt bregut të lumit,  duke kijuar një pamje që kombinon madhështinë e Turolit ose të Suedisë dhe me gjith çka të bukur arkitektura  turke.


Duke kaluar poshtë shkëmbinjve të gorkut, dhe duke hyrë në rrugët e pazarit që pothuajse kalon mespërmes qytetit, në çast u habita nga ndryshimi i plotë i kostumeve. Në vend të frakut të purpurt, veshjes së kuqe të ndezur, jelekut të zi dhe fustanellës së shkurtër të Gegërisë, këtu gjithçka është e bardhë. Rrobat janë të pastra e të buta, në ngjyrë të përhimtë, me fustanella të gjata, me shumë rrudha, ndërsa shumica, në vend të festes të kuqe mbajnë feste të bardha. Përtej dyqaneve, që janë të mëdha e të mbushura plot, ndodhet një hapsirë e gjërë, e hapur gjatë lumit, nga ku pamja e gorkut të errët të Osumit, qyteti dhe kalaja, janë me të vërtetë të mrekullueshme. Në njërën anë të kësaj merkate, është një han i madh i ri, dhe këtu zura një dhomë të qoshes që vështronte peizazhin plot gjallëri, i cili më kënaqi jo më pak nga rehatia e dhomës  së re, të pastër dhe me dritare me xhame të mira. S’mund të kishte asgjë më të këndshme se sa variacioni i jetës atje poshtë. Ja ku shfaqej dervishi me festen e gjatë në ngjyrë të bardhë ose, ndonjëherë, dhe jeshile. Më tutje gratë me ferexhetë e gjëra blu, e të mbuluara në fytyrë, ndërsa një numur i pafund qerresh të tërhequra nga buaj të zinj si qymyri barisnin mes rrugëve.


...Fillova të pikturoj (nuk kishte kohë për të humbur në vende me kaq interes) në anë të lumit, poshtë kalasë. Qindra njerëz po dergjeshin për të parë vizatimet e mia.


15 tetor 1848


...Kalova dy tre orë të tjera duke pikturuar nga dera e hanit. Turma më vështron nga një distancë e respektueshme. Një bilimbash trupmadh që kalonte herë pas here, papritur mendon se po ndodhte diçka jo e mirë, diçka që kërkon ndëshkim. Në çast u turr në mes të spektatorëve dhe me energjinë e një Samsoni u lëshoi shkopin e vet tek këmbët... Kjo ashpërsi e panevojshme më hidhëroi. Pashë njërin që nuk tregoi pikën e frikës e të çoroditjes. Ky burrë qëndroi derisa u godit dy herë, derisa mori një gur nga toka dhe eci tuje i inatosur dhe duke murmuritur me zemërim...


Vizatimi mbi urë, dhe në anën perendimore të qytetit, më zuri dy a tre orë të mira.


- I bëri një vizitë  Ahmet beut, vëllai i pashait, ku bëri edhe një vizatim në sarajin e tij të bukur, -dhe përsëri në punë për nja dy a tre orë deri në perëdim, kur Tomorri u përskuq. Njerëzit mblidheshin grupe -  grupe, kuvendonin e pinin duhan të ngeshëm. Drejt mbrëmjes, konturet e Tomorrit të purpurt janë tepër të bukura. Çdo rrudhë dhe e çarë në anët e tij të gjëra kanë forma të përsosura...


E kalova pjesën e fundit të ditës në një varrezë që ndodhet në lindje të qytetit, nga ku kalaja dhe lumi mbyllen në një farë ashpërsie, gjë që e bën pamjen të jetë ndër më interesantet. U ktheva në han me të shpejtë që të shtrihesha dhe po të jetë e mundur, të flija pak, sepse nesër dua që të rri sa më shumë, në mënyrë që mund ta zgjas ditën sa më tepër. 


- Mëngjesi i 16 tetorit filloi me shi e bubullima, më dhjetë e gjysmë u largua  nga Berati i ngarkuar me mbresa dhe plot vizatime dhe me keqardhje që nuk do ta shihte dot. “Berati dhe Iliria janë vënde që nuk vizitohen lehtë”.”Mali i Tomorit” është një ndër pikturat më të bukura të Lirit. Madheshtia dhe bukuria e ketij mali i ranë në sy që kur ish në Elbasan, por sidomos rrugës për në Berat. Por studimin dhe skicimin e tij i bëri në Berat.  “Mali i Tomorit”, prej saj (pikturës së Lirit) u frymëzua edhe poeti i njohur Alfred Tenison për t’i  kushtuar  disa vargje, nëpërmjet të cilave i  thuren lavde mjeshtërisë së piktorit dhe ngrihet lart madhështia e Tomorrit.

Tomor e Athos – Fron magjie,

Vjen hija e largët gjer tek ne,

Një penel një furçë e bie…

E ndiej si te isha vetë atje.

Veprat e Eduard Lirit gjenden ne: “Berati 1848”, Houghtion Library Harvard University. “Berati 1848, Muzg ne Berat” Houghtion Library Harvard University. “Mali i Tomorit 1849”, koleksion privat Londer. “Berati1848”, koleksion privat Londer.

Galeria e Arteve Berat që nga  19 shkurti i vitit 1999, mban emrin “Edward Lear”

* F.Hudhri “Shqipëria dhe shqiptarët në veprat e piktorëve të huaj.”

*Afrim Q. Karagjozi  “Eduart Liri”

· Rudolf Marku gazeta “Drita” 23 shtator 1990, “Ditari i një piktori peizazhist në Shqipëri”.  

Te nderuar miq

Besoj se gazeta “Lajmëtari i Beratit” po ecën. Nëse jo, duhet patjetër të ecë, sepse Berati dhe qytetarët e tij e meritojnë  një gazetë, e cila sigurisht ndërtohet me shumë mund dhe djersë. Nga shumëllojshmëria e ish-gazetave që dolën në vitet e para të pluralizmit, njërën prej të cilave pata nderin ta drejtoj edhe unë, “Lajmëtari” është më i riu, pra duhet të jetë më energjiku, gjithsesi. Hapja e portave gjithë spektrit  politik, (megjithëse “peshorja” është disi djathtas) është një risi e gazetës që duhet çuar më tej pa konservatorizëm. Penat më të mira të Beratit mendoj  se duhen afruar për ta mbajtur  në nivel të kënaqshëm gazetën. Pa u bërë manjak këshillash, vlerësoj kontributin tuaj që do të regjistrohet në memorien  publiçistike të rrethit tonë e më gjerë.

Ju përshëndes miqësisht,

Luan Shmilli

Kjo botë nuk më pëlqen

Michel Houellebesq

Nuk duron fanatizmin, ndalimet, moralizmin, llafazanërinë. Është i bindur që letërsia nuk shërben për asgjë. Por beson në dashurinë dhe në autoironinë. Michel Houllebesq është polemist dhe politikisht i parregullt. Edhe romani i tij i tretë është bërë tashmë një eveniment.


Mund të ishte cilësuar si një roman fantastiko shkencor. “Mundësia e  një ishulli”, roman i Michel Houellebecq zhvillohet ndërmjet të tashmes dhe të ardhmes dhe vë në kontakt të klonizuarit Daniel 24 dhe Daniel 25 me origjinalin Daniel 1, komik, provokues dhe politikisht i parregullt në vitet tona. Të dy të klonizuarit, duke  lexuar ditarin e Daniel 1, rizbulojnë emocione dhe frikë dhe ripikturojnë me lot dhe të qeshura një të ardhme apokaliptike dhe natyrisht të mbarë. Por zemra e vërtetë e romanit nuk është dredhia, se sa refleksionet e humbura mbi botën e sotme, të njëjtat që kanë kurorëzuar shkrimtarin francez, si një mbret i provokatorëve, duke vënë në shënjestër hebrej dhe muslimanë, gratë dhe mitin e bukurisë, mirësinë politike dhe ekologjike, supercektësinë gazetareske dhe seksin, perëndimin e thellë të pornografisë.


Provokime, inteligjencë, ironi, kulturë, sinqeritet, mizori...


Po është harruar dashuria. Ndofta komponenti më i fortë në roman.

Ironia është gjithmonë e keqe?


Nuk është e nevojshme. Kur është autoironi të ndihmon të shikosh gjërat në këtë botë më pastër.Dhe kështu të bën të vuash më pak, të heq maskën e iluzioneve fallso.


Thoni që duhen adhuruar qendrat komerciale, të cilat i nënvizoni si vende magjike.


Sigurisht. Janë fantastike. I ke të gjitha ato që të duhen për të mbijetuar, pa detyrimin të thyhesh në raportet humane. Nuk ka paragjykime me dyqanet e së kaluarës. Franca do të ketë edhe shumë difekte, por ka edhe meritën  që ka bërë shpikje, kemi qenë ne, të parët, jo amerikanët!


I lumtur edhe  pa miq përreth...

Por unë jam asocial, ndërsa shkruaja librin, kam qenë vetëm për muaj të tërë. Me një kënaqësi të madhe. Mund të jetosh shumë mirë edhe pa të tjerë.


Është dikush që shkruan për të treguar mbi veten, dikush për të folur mbi botën. Ju bëni pjesë në kategorinë e dytë?


Nuk ka dyshim. Nuk do të nxjerr në pazar, me një libër, ndjenjat e mia intime.


Ndërkohë cinizmi, protagonisti komik i “Mundësia e një ishulli” nuk është autobiografik?


Aspak. Është ajo që të gjithë më konsiderojnë një provokator, gjë që më nervozon jo pak. Për të treguar që nuk është e vërtetë, kam krijuar  këtë personazh: esencën e provokatorit.


Një mënyrë për t’u mbrojtur?


Jo, një kryengritje, për krenarinë time.


Por provokatorët të pëlqejnë?


Admiroj ata të vërtetit, alla Gainsbourg. Ai kishte instiktivisht gjenialitetin e provokatorit. Mua më lejohet ta kuptoj intelektualisht.


Nga çfarë gjërash lindin romanet tuaj?

Nga një pyetje. Së fundi isha duke pyetur mbi zhdukjen e dëshirën seksuale dhe kam pyetur shumë, nga ata që takoja. Ma kanë përgënjeshtruar. Kam vazhduar të punoj dhe kështu ka lindur libri.


Jeni modest?

Absolutisht jo. E pastaj sido që të  jetë modestia, ose një tjetër supozim, nuk është gjë tjetër veçse fallsifikim i ralitetit.


Natyra apo kultura?

Të këqija, që të dyja, në një trup të pastër. Pranoj natyrën e shtëpirizuar.


Është e vërtetë që jeni urrejtës i grave?

Jo, është vetëm një thashethem i mërzitshëm.


Ju adhuroni filozofinë. Faqet e romanit tuaj janë plot me refermie nga filozofë francezë, grekë, gjermanë.


Platoni, Demokriti, filozofët gjermanë, i kanë thënë tashmë të gjitha edhe pse shpesh harrojmë dhe vazhdojmë të hedhim probleme mbi të cilat, në të kaluarën, janë shkruar volume të tëra. U këshilloj të gjithëve leximin e Shopenhauerit. I shkëlqyer.


Jeni nacionalist?


Mbi poezinë. Poetët francezë janë të pasuperueshëm. Aragon është më i miri. Më pëlqen edhe Paskal, si filozof, poet, por autor i frazave të jashtëzakonshme.


Ju nënvizoni që pas 40 vjetëve, për gratë, nuk ka më rrugëdalje


Vërtetë, janë vetë gratë ato që mendojnë kështu. Tek të 40-tat janë limitet, nga varet të vendosësh, nëse do të kesh një fëmijë. Kjo krijon një diferencë të padiskutueshme me meshkujt. Është e vërtetë, ka një rënie të trupit, të përbashkët, tek të dy sekset, por kjo fillon që në 23 vjeç.


Ju keni pothuajse 50


Tashmë, që nuk praktikoj, gjithashtu, as jetën e shëndetshme. Pi duhan si një turk dhe nuk bëj sport.


Çfarë urreni më shumë në botën e sotme?


Nuk urrej asgjë, por ndihem keq nga shumë gjëra. Nga fanatizmi, politika korrekte, nga ndalimi i duhanit, nga moralizmi, nga thashethemet...


Çfarë mendoni mbi nostalgjinë e së kaluarës?


Bëhet një budallallëk, kur ajo transformohet në iluzion, për t’u kthyer në të kaluarën. Është një ndjenjë e pjekurisë, në një moshë të caktuar, druaj se është e paevitueshme.


Po për mizorinë, për të cilën flitet në roman?


Është një çështje filozofike. Është edhe interesante, hyn në lojë vetëm në një nivel të caktuar inteligjence. Kafshët nuk e njohin. Është burim i të gjihta veseve, kështu sikurse mëshira është origjina e çdo virtuti.


Ju mendoni se librat tuaj do të ndryshojnë lexuesit? Që i edukoni dhe i bëni ata të reflektojnë?


Absolutisht jo. Letërsia nuk shërben për asgjë. Është një shembull i panevojshmërisë perfekte.

Përktheu Luan Shmilli

Marrë nga revista “Goia” tetor 2005

VIZITE NE QYTETIN E BERATI TE NJE DELEGACIONI TE KOMUNES SE KACANIKUT - KOSOVE
Ne datat 23, 24 Tetor qytetin e Beratit e vizitoi nje delegacion i Komunes se Kacanikut- Kosove i perbere nga z. Berat Luzha, deputet i Kuvendit te Kosoves, z. Mall Qejan, Kryetar i Komunes se Hanit te Elezit, Ibush Vishi, Drejtor i Drejtorise se Kultures, Rinise e Sporteve dhe Izegjio Pusha, Drejtor i Qendres Kulturore Kacanik.


Qellimi i vizites ketij delegacioni ishte vendosja e kontakteve me autoritetet e pushtetit lokal te bashkise se Beratit dhe identifikimi i fushave te perbashketa per institucionalizimin e marredhenive te bashkepunimit midis dy qyteteve ne fushen e kultures. Interes per delegacionin ishin dhe aftesite agroperpunuese te biznesit te Beratit sidomos konservimit tredicional te zones aq te pelqyeshme dhe te kerkuara ne tregun e Kosoves.


Delegacioni u prit ne bashkine Berat nga n/kryetari Z. Artur Cepani, Drejtori i Kultures, Rinise e Sporteve z.Agron Polovina dhe specialisti i marredhenive me jashtë dhe Turizmit Z. Vladimir Cela.


Delegacioni ne ambjentet e Hotel “Tomori” takoi anetare te grupit te kenges qytetare te Qendres Kulturore, te cilet ne maj te ketij viti u ftuan te merrnin pjese ne Festivalin e XII kombetar “Kacaniku ` 2005” ku merituan dhe çmimin e publikut. Me kete rast Drejtori i D.K.R.S te Komunes se Kaçanikut zoti Ibush Vishi me cilesine e Drejtorit te Festivalit i dorezoi drejtuesit te grupit zotit Florenc Qafa, trofeun e merituar, nje pikure qe paraqiste pamje te Grykes historike te Kaçanikut.


Delegacioni gjate diteve te qëndrimit ne Berat realizoi vizita ne zonen muzeale te qytetit, ne Mangalem, ne Kala si dhe ne muzeumet kombetare  Onufri e Etnografik.

Njoftim për shtyp

Më datë 02.11.2005, është paraqitur në Komisariatin e Policisë Berat shtetasi Klejdi Kullau, 14 vjeç, nxënës në shkollën “1 Maj”, klasa e tetë, bashkë me shokët e klasës së tij, të cilët kallzojnë se Drejtori i shkollës Vladimir Dardha, 46 vjeç, ka qëlluar me pëllëmbë dhe ka fyer para klasës nxënësin Klejdi Kullau. U kryhen veprimet proceduriale dhe materialet i kaluan Prokurorisë për fyerje, parashikuar nga neni 119/2 i kodit penal. Drejtori i shkollës ndiqet në gjendje të lirë.

Drejtoria e policisë së qarkut Berat

Shkolla e Tregut 
Kujtime nga një ish-nxënës

Isha nxënës në Shkollën e Tregut në vitet 1936-1941. Kjo shkollë gjendej në qendër të qytetit në lagjen Uzgur. 

Falë drejtorit, z. Adem Shehu, si dhe mësuesve të zgjedhur, kjo shkollë ishte më e pëlqyera në Berat.

Në këtë shkollë krahas nxënësve nga lagjja Uzgur, vinin nxënës edhe nga rrethet dhe fshatrat  e Beratit. Kujtoj: Llaqi Janon nga Lushnja, i cili banonte në shtëpinë tonë; Enver Siqecën nga Kurjani i Roskovecit; Basri Jahon nga Lapardhaja; Trifon Kafexhiun nga Dushniku; Toli Ninon nga Mbresjhtani. Shumë nxënës vinin edhe nga lagjet e tjera: Ilia Mita, Vasil Cimbidhi, Likë Ikonomi, Agim e Agron Doko nga Lagjja Sikush; Mehmet Kameniku, Pëllumb Polovina, Kujtim dhe Dallëndyshe Lakra nga lagjja Hevlek ( këta të fundit ishin fëmijët e  mësuesit dhe drejtorit të shkollës 3-vjeçare të Vakëfit, njëkohësisht dhe sekretar i klubit “Tomori” që nga krijimi i tij në vitin 1923  me kryetar z. Zuhdi Doko); Zoica dhe Dhimitër Stamo, Lili Vrahoriti, Vangjel Sylari nga lagjja Mangalem; Refije Cerova (Veleshnja),  Sadete Mino, Zarif Qepa, nga lagjja Vakëf.

Midis tyre kanë qenë edhe bashkë nxënësit e lagjes: Vangjel Lako, Toli Bode, Kozma Hosho, Toku Shyti, Todi Koci, Jorgji Bushi, Eleni dhe Liri Bushi, Violeta dhe Afërdita Sahatçiu, Jorgji Gjinari, Kristaq dhe Katina Kona, Ali e Pëllumb Spathara, etj. 


Falë punës së mirë të mësuesve, ata që mbaronin këtë shkollë ishin të aftë si të kishin mbaruar qytetësen.


Megjithëse kanë kaluar  65 vjet, vitet e kësaj shkolle i kujtoj me nostalgji. 

Drejtori i shkollës z. Adem Shehu ka qenë mësues edhe i babait tim Dhimitër Karaja dhe i xhaxhallarëbve të mi Athanas dhe Irakli Karaja.

 Familjarisht i jemi mirënjohës këtij mësuesi atdhetar dhe liridashës.

Në klasën e parë pata si mësues z.. Kiço Toromani, bashkëshortin e znj. Gjena Gjogu, edhe kjo mësuese. Në klasëmn e dytë z. Pandi Bogadini, mësues dhe njëkohësisht dhe muzikant. Në të tretën z. Zyhbi Dosti dhe Mynyr Radhima, në të pestin drejtorin e saj z. Adem Shehu.

Pas mbarimit të kësaj shkolle vazhdova qytetësen vetëm 4 muaj, sepse filloi Lufta Italo-Greke. Më vonë nuk munda ta vazhdoja këtë shkollën.

Shkollë e Tregut e mbaruan motra ime e madhe Lefteri Karaja (Doçi), Llambrinia dhe Antigoni për ta mbyllur im vëlla, Valentin Karaja.

Respekt të veçantë ne nxënësit e shkollës ruajmë për punonjësin e saj, z. Sabri Qepa, i cili i vetëm shërbente në të dy katet e shkollës dhe në 4 klasave të tjera që iu bashkangjitën në vitin 1937 me rritjen e numrit të nxënësve.


Në çdo festë kombëtare dhe në mbarim të çdo viti drejtori i shkollës na organizonte shetitje (që sot quhen piknike), në Uznovë, te zallishtja në krah të Çezmës së Thatë dhe nën hijen e rrepeve buzë Zagores, ku e kalonim ditën gëzueshëm. Shkonim edhe pranë bustit të Babë Dudës dhe te lapidari i katër Dëshmorëve të Kombit, ku këndonim këngën e ngritur në kujtim të tyre: 


Një zi e madhe rrethuar


Beratin po e mbulon.


Katër dëshmorë të varruar


Përditë me sy i shikon.


Prin Baki, Ismail Klos


Për vdekjen të dënuar!


Përënë në mirrilos


Myftiu ka urdhëruar.


Hajredin ty kur të nisën,


Barbarët të rrethuan,


Ah, me plumba ç’të stolisën,


Gjallë në dhe ty të mbuluan.


Si rrufe Muharrem Leshi


Tradhtarëv iu lëshua. 


Si vrau barbar sa deshi


Therorisht u varrua.


Edhe me këto pesë klasë të kësaj shkolle, punova 45 vjet në vende  me përgjegji materiale dhe organizative, si në sektorin e prodhimit të gëlqeres, të tulla, tjegulla, poçerisë dhe së fundi për 10 vjet në ndërmarrjen tregtare në magazinën e konfeksioneve, ku administroja një vlerë malli mbi dyzet milionë lekë,  dhe punën kreva me sukses dhe dola i nderuar në pension në vitin 1990. Se të tëllë më kishte përgatitur Shkolla e Tregut me drejtorin e saj dhe mesusest e tjerë të nderuar.


  Kristofor Karaja

Unesko-ja nuk është Kutia e Pandorës

“Të futesh në Unesko, do të thotë që edhe ne të përveshim mëngët e të punojmë. Asgjë nuk vjen vetëm me Frymën e Shenjtë.”

Në takimin që u organizua para pak ditësh në bashki me lobingun për Unesko-n, me nismën e kryetarit të bashkisë, z. Fadil Nafufi, më tërhoqi vëmendjen ndërhyrja e z. Dhori Kule, dekan i Fakultetin Ekonomik. Në substancë ai tha se futja e Beratit në Unesko (Organizata e Kombeve të Bashkuara për Arsimin, Shkencën dhe Kulturën), duhet lexuar si një sensibilitet së pari për pushtetin vendor dhe qytetarët beratas.


Për hirë të së vërtetës, puna e bashkisë dhe e organizmave të tjera për përfshirjen e qytetit të Beratit në Listën e Pasurive Botërore jo vetëm duhet përshëndetur, por është edhe një nga sfidat e saj dhe të brezave të qytetarisë.


Fakti që krahas problemeve të shumta që ka bashkia, ka veçuar dhe i ka kushtuar tërë vëmendjen institucionale dhe sensibilizuese përfshirjes së Beratit në Unesko, përputhet me dëshirat, interesat dhe kërkesat e herëpashershme të intektualëve dhe qytetarëve beratas, por unë do ta zhvilloja më tej idenë e z. Dhori Kule për sensibilitet vendor dhe qytetar.


Është realitet që ekziston një mendësi sipas së cilës pas futjes së Beratit në Unesko, paratë do të rrjedhin lumë. Kjo mendësi ka zenë vend më tepër te kategori të ndryshme qytetarësh, por edhe intitucionesh kulturore, që ose nuk kanë informacionin e duhur për misionin dhe rolin e Unesko-s, ose, më e pakta, janë mësuar që gjithçka të na i bëjnë të huajt.


Është e vërtetë që tash së fundi sensibilitetet për ta përfshirë Beratin në Unesko janë rritur jo vetëm duke organizuar takime, por edhe media ka bërë punën e saj. Por, propagandimi që ne i bëjmë vlerave tona, lë për të dëshiruar.


Në një takim të paradokohshëm, përfaqësuesi i Unesko-s, Dr. Horst Godicke, tha se pak njhet Shqipëria. Pra, ky është një realitet konkret që duhet marrë parasysh dhe për rrjedhojë duhet bërë më shumë për njohjen e qytetit tonë jashtë vendit. Rrugët dhe format janë nga më të shumëllojtat. Prezantimi që iu bë së fundi i librit “Beratinus”, me autor Prof. Shaban Sinanin, në muzeun “Onufri” jo vetëm që është një nismë e mirë, por duhet pasuar me veprimtari të tilla të këtij niveli. 


Për t’u rikthyer në kohë, para dy vjetësh, në qytetin e Beratit u organizua një Wikend kulturor me pjesëmarrjen e ambasadorëve të ambasadave të huaja të akredituara në vendin tonë, të atasheve kulturore, përfaqësuesve të fondacioneve, shoqatave, etj., i cili jo vetëm sensibilizoi, por edhe shërbeu si një çertifikatë bashkëpunimi me përfaqësuesit ndërkombëtarë për njohjen e vlerave kulturore e muzeore të qytetit tonë në botë. E pikërisht ky wikend mund të organizohet çdo vit, qoftë edhe me përfaqësues të veçantë të ambasadave të huaja, ose edhe workshope pune për probleme specifike të qytetit tonë-muze (me studiues, specialistë vendas e  të huaj për çështje të caktuara), etj.     

  Berati ka mjaft vlera, por dy nga muzeumet kombëtare, siç janë muzeu “Onufri” dhe muzeu etnografik, janë dy nga portat për të hyrë Berati në Unesko. Ne vërtet krenohemi me këto vlera unikale në Ballkan e  më gjerë, por janë afro 500 ikona, të cilat presin të restaurohen dhe të gjejnë dritën e prezantimit për publikun vendës e të huaj.

Ajo që unë propozoj është që në buxhetin e saj bashkia, çdo vit, të planifikojë fonde për restaurimin e një ose dy ikonave. Dhe kështu vit pas viti ne jo vetëm do të restaurojmë ikonat që sot “flenë”, por di t’i bëjmë qytetit tonë një shërbim të madh, duke mos pritur që gjithçka të na i sjellë Unesko-ja.

Dihen tashmë që lagjet Kala, Mangalem dhe Goricë janë tri nga perlat e qytetit. Së bashku me vlrerat e tyre monumentale, janë çertifikata më shpresëdhënëse për të çelur dritën jeshile për në Unseko. Lagjja Mangalem, sipas specialistëve, është një nga ansamblet urbane më të famshme në Ballkan. Dhe ky përfundim është i z. Andras Roman, kryetar i Komitetit të Qyteteve Historike të Icomos-it, por ka 15 vjet që nuk është investuar në lagjet-muze. Dëshpëruese është dhe fakti që bën të ditur këto ditë media për rrënimin e shtëpisë së vjetër shekullore të Pambukëve në lagjen Mangalem. Qyteti I Beratit ka 70 monumente të kategorisë së parë dhe 480 të kategorisë së dytë. Për mbijetesën e tyre, përveç kontributit të Unesko-s (nëse ne futemi në këtë organizatë), mund dhe është emergjente ndërhyrja e Institutit të Monumenteve të Kulturës, bashkisë, donacioneve, degës së Monumenteve të Kulturës, etj. Vetëm në lagjen Mangalem janë 12 shtëpi drejt shembjes. Më të rrezikuara janë mjaft shtëpi në Mangalem dhe në Kala. Për to nuk duhet pritur Unesko-ja, por duhen politika të vazhdueshme buxhetore për t’i ruajtur këto vlera që kanë ardhur nga shekujt. Përpara se të presim “dhurata” që të na bien nga qielli, mendoj të çelet një llogari bankare (me nismën e bashkisë), për të mbledhur fonde me qëllim restaurimin e shtëpive të dëmtuara ose në rrezik shembjeje.

Përpara se Unesko të na çelë dritën jeshile, qytetarëve të lagjeve-muze iu duhet dhënë kredi me afat të zgjatur (mbi 25 vjet), ose kredi të buta për restaurimin e banesave të rrrezikuara në lagjet muzeore. Bankat nuk japin kredi afatgjata dhe pa interes për monumentet e kulturës nëse nuk suvencionohen nga shteti për interesat dhe diferencat që parashikon ligji 50% për ato të kategorisë së parë dhe 30% për ato të kategorisë së dytë. Pra, ka një handikap në legjislacionin bankar, i cili duhet ndryshuar në të mirë të ruajtjes së vlerave të monumenteve të kulturës.

Padyshim, që Berati të bëhet një qytet “botëror” i kulturës, duhen organizuar edhe veprimtari të cilat të dalin nga pragu thjesht i një institucioni. Psh, ka mbetur pa u realizuar një ide mjaft interesante e një poeti të njohur të qytetit tonë për organizimin e një konkursi të përvitshëm të poezisë së trevave shqiptare në kalanë e qytetit tonë, ose të projektit “Pegas”, një projekt ky i bibliotekës “Vexhi Buharaja”

Qyteti ynë ka në fondin e tij mjaft veprimtari të konservuara, siç janë ato për “Muzakajt”, “Familjen Vrionase”, “Kodikët”, “Ikonat e Beratit”, “Babë Dudë Karbunarën”, “Beratinus”, “Shahnamenë” në shpërimin e Vexhi Buharasë, “Këngët e Beratit” me autor Agim Mehqemenë, “Poetët beratas të shekullit XVIII”, “Ekspozita artizanale” inicuar nga muzeu etnigrafik, ka orkestrën simfonike dhe atë frymore, workshopet me artistë-piktorë nga Ballkani, konkurset “Edward Lear”, “Kolor”, “Spring”, tri televizione, bibliotekën, galerinë e artit, 1 gazetë vendore, qendër kulture, muzeun “Onuftri”, muzeun etnografik, shkollën e mesme artistike, qendrën kultrurore të fëmijëve, poetë, shkrimtarë, piktorë dhe skulptorë, kompozitorë, përkthyes, intelektualë me emër. Por është e pafalshme që Beratit t’i mungojë kinemaja, muzeu historik, një merkato moderne libri, qendra rinore, etj.

Po bëhet një punë shumë e mirë nga bashkia për botimin dhe guidat që besoj se së shpejti do të botohen dhe do të jenë në duart jo vetëm të të huajve, por dhe të qytetarëve beratas, por duhen botuar edhe albume për vlerat arkeologjike, etnografike, ikonografike, etj. Psh, me mjaft interes jo vetëm studimor, por edhe për të huajt do të ishte mbështetja për botimin e albumit me fotografi të vjetra të qytetit tonë mbledhur nga znj. Parashqevi Sahatçiu, apo i antologjisë poetike “Poetë beratas në shekuj” përgatitur nga Agim Mehqemeja, etj.

Pra, duke u kthyer te fillimi i shkrimit. Një ditë Berati do të hyjë në Unesko dhe ne besojmë  dhe shpresojmë së shpejti, sepse qyteti ynë e meriton, por jo çdo gjë do të na bjerë nga qielli. Unesko nuk është Kutia e Pandorës,nga ku do të “fluturojnë” paratë dhe çdo gjë të bëhet me frymën e shenjtë. Jo, aspak! Të futesh në Unesko, do të thotë që edhe vetë të përveshim mëngët e të punojmë. 

Kadri Kuka  

Ejani, Berati juaj ju pret!
Një vit më parë, në lokalin “Galaktikë Center”, në plazhin e Durrësit, u zhvillua një takim nga shoqata “Antipatrea, Berati i lashtë” për promovimin e librit të z. Myslim Hotova “Berati në vargje”. Po kështu, më 22 tetor 2005, në Tiranë, u mblodh po kjo shoqatë për të diskutuar rreth problemit të pranimit të qytetit tonë në Unesko.


Organizimii këtyre tubimeve të shoqatës në qytete të ndryshmre, të flasësh për vlerat muzeore të Beratit larg tij dhe pa praninë e tij, kjo gjë si beratas më çudit.


Unë e kuptoj nostalgjinë që kanë për vendlndjen, për rrugicat me kalldrëm, ku kanë kaluar fëmijërinë e tyre, që ua shtojnë mallin dhe dashurinë, se “malli bren dhe gurin”, thotë populli.


A nuk do të ishte më e mirë dhe më e pranueshme që këto tubime shoqata “Antipatrea” t’i organizonte në Berat, nga i cili ka marrë dhe emrin?


Është në nderin e kryesisë së kësaj shoqate që këto mbledhje t’i zhvillojë në Beratin e lashtë, pranë monumenteve të kulturës, pranë popullit për të tërhequr edhe opinionin e tij.


Shumë bukur do të ishte që mbledhja e zhvilluar në Tiranë më 22 tetor të zhvilohej në një nga mjediset muzeore të qytetit, apo në shreshin kryesor të kështjellës. Dhe në këtë mjedis personalitetet që kumtuan në Tiranë, të kumtonin duke patur pranë si të ftuar edhe personalitete nga ambasadat e huaja. Kështu fjala e lektorëve do të bëhej më e dëgjuar dhe më e besuar për të pranishmit. Kjo do të ishte si një thrrje: “Ejani këtu, shiheni Beratin!”


Prej shumë vitesh është folurr dhe janë organizuar takime nga përfaqësues të pushtetit vendor për problemin e përfshirjes së qytetit të Beratit në Unesko.


Po asgjë nuk është bërë.  Veç flitet, flitet me xhelozi: 


“Pse Gjirokastra të futet në Unesko para Beratit? Gjirokastra sa një  lagje e Beratit është. S’është më e bukur nga Berati. Për futjen e Gjirokastrës në Unesko ka lozur një rol të rëndësishëm biri i saj, Ismail Kadare, etj.”


“Demi, të dashur vëllezër, duhet kapur nga brirët”, thotë populli. S’kemi pse të jemi xhelozë.


Ne gjatë gjithë kohës kemi mbetur në kuadrin e fjalëve. Kanë ardhur shumë profesorë të nderuar beratas ose jo nga Tirana. Po ç’kanë bërë? Ismail Kadarenë e ka vlerësuar bota dhe si i tillë ai e pati të lehtë të ndikonte në organiozmat e njohura ndërkombëtare. Po ju vëllezër të kryesisë së shoqatës “Antipatrea”, ç’potencë keni”? A keni aq forcë sa t’ju dëgjohet zëri? Sigurisht  që jo. Janë të tjerët ata që e kanë këtë mundësi, ata që mund dhe duhet ta përgatisin dosjen e Beratit. Dhe këta janë përfaqësues të institucione që filloijnë nga pushteti vendor, nga Instituti i Monumenyeve të Kulturës, nga ministria përkatëse dhe qeveria. Mbi këtë bazë do t’i dërgohet kërkesa Uneskos për aprovim.


Shoqata ka për mision të sensibilizojë opinionin. Dhe vetëm kaq. Se ajo s’ka mundësi t’u përgjigjet kërkesa shkencore të përgatitjes së dosjes përkatëse.


Duke marrë shkas nga sa më sipër,  ju bëj apel si bashkëqytetar gjithë biznesmenëve beratas me banim në Tiranë dhe jashtë Beratit për të kontribuar në dobi të qytetit të tyre me investime, qofshin këto dhe modeste, që t’ia ndryshojmë faqen qytetit tonë dhe kështu që t’i bindim të huajt se ne si bijë të atyre që e ndërtuan qytetitn tonë kaq të bukur si dhe të atyre që na e ruajtën në vite,  edhe ne  dimë ta mbrojmë dhe t’ia ruajmë këto vlera. 

Vetëm kështu do të jetë i dukshëm edhe kontributi i shoqatës “Antipatria”. 

Me këtë rast i bëj thirrje presidentit të kësaj shoqate, z. Pavllo Shkarpa, pronar i firmës “Bolero” që ta jap vetë i pari këtë shembull. Kështu do të bëni emër si beratas dhe qyteti jua do të dijë t’ju nderojë.

Beratit nuk i duhen fjalë, por vepra.


Stavri Bobo 

Irziu

Sheh Hasani atij mëngjesi hyri në Teqenë e Helvetinjve me një brengë të thellë në shpirt, që po e bluante  që prej shtatë vitesh hënorë. 

Hapi dallapin ku mbante dorëshkrimet  dhe filloi të kërkojë nëpër fletët e vendosura palë-palë me kujdesin e një krijuesi që kërkon të ruajë çdo gjë të shkruar prej tij. 

Si e gjeti atë që kërkonte, e lexoi me vëmendje dhe i mbeti shikimi tek nënshkrimi i tij poetik “Irzi”. 

Po a e meritonte atë emër që mbartte frymën e njeriut të shenjtë? Të atij njeriu, që kur kalonte, thoshin: “Heshtni, po kalon Irzi!”? 

I kishte munguar ai guxim që e shpuri mikun e tij Sheh Selimin drejt atij fundi të dhimbshëm. Parapëlqeu heshtjen pas vrasjes së tij.  Ishte e kot të rrezikonte. Ishte munduar ta bindtte vëllanë shpirtëror që t’i shmangej konfliktit me parinë e qytetit, se kishin për ta vrarë. Po s’kishte mundur ta bindtte. Sheh Selimi mendonte se e drejta ishte me të dhe për një të drejtë duhej luftuar. Dhe ai luftoi. Por të fortët. Ata që rrinin në qiellin e shtatë, e kishin sjell fermanin e ndëshkimit. Dhe në atë fillim të vitit 1838 ia morën jetën. Dhe shehu kaloi në jetën e amëshuar.

I kujtohej Sheh Hasanit ajo ditë e përgjakshme. S’mund ta harronte. I njihte vrasësit. Urdhëruesit e asaj vrasjeje. Por gojën e mbajti mbyllur. E bloi mendimin e tij me dhimbje. Mori penën e ngjeu me bojë dhe nisi të shkruajë në turqisht ato vargje që duhej të qëndronin mbi varrin e tij:

“Nga shtatë qiejt 

arriti fermani i prerë për vrasjen e tij.

Irziu dha datën e kalimit…

Këtu qëndroi. U mendua. Pastaj  e dha vargun e fundit në arabisht:

“Sheh Selimi është falja e mëkateve të mia.”

Dhe ai i njohu atij çasti dy gabime vetes që kërkonin faljen nga shoku i vrarë padrejtësisht. Së pari, se s’mundi ta largonte nga ai shteg i rrezikshëm ku kishte hyrë. Dhe, së dyti, se nuk e pati guximin e tij që t’i përmendte me emër krimin dhe kriminelët.

E mbajti në ruajtje atë krijim poetik për gati shtatë vjetë hënorë. 

Duhej të vinte ky mëngjes që Irziu ta nxirrte nga vendi ku e ruante, ta vinte në vend atë peng që mbartte edhe brengën e tij. 

E ngjeu sërish penën në bojë dhe përfund fletës shkroi vitin 1254.

E futi fletën në xhep dhe mori rrugën drejt punishtes së gdhendësit të njohur të gurë varreve.

Mjeshtëri, sa e pa shehun në derë, u ngrit, i puthi dorën dhe priti fjalën e tij.

- Dua të ma gdhendësh këtë mbishkrim,-i tha duke i dorëzuar letrën disi të zverdhur nga koha.

Gurgdhendësi, si e lexoi, mbeti në mëdyshje kur nga mbledha e shkronjave të vargut të fundit lexoi  vitin e vërtetë të vdekjes, 1247, kurse në fund të poezisë me një bojë të freskët pa vitin 1254. 

Ai e njihte historinë e vrasjes së Sheh Selimit. Vuri buzën në gaz se ia kuptoi dredhinë  Irziut. Për ata që nuk e kuptonin gjuhën e poetit, viti i vdekjes ishte 1254, për ata që e njihnin atë gjuhë e dinin se kjo vdekje kishte ndodhur 7 vjet më parë.

   Kështu mbi atë gur varri nga të gjithë u lexua ai mbishkrim disi i çuditshëm që mbartte një gabim të ndërgjegjshëm dhe që shprehte frymën e stoicizmit të shehut të vrarë dhe faljen që poeti i kërkonte atij. 

U deshën shumë vite që e  vërteta e asaj vrasjeje dhe brenga e shokut poet të zbulohej me gjetjen e atij gur varri dhe të bëhej e njohur për të gjithë.

25 tetor 2005

Agim Mehqemeja

Kali i Kapinovës

Kishte kohë që Bequa ishte bërë zot i arës. Ishte bërë burrë e i dinte të gjitha shtigjet e dhive e brinjat më të fshehta të maleve rreth Kapinovës, ku kishte lindur.  Porsa ta ngacmoje pak e ai të fliste  një për një për të gjitha arat e fshatit e të Tomorrit. I dinte mirë edhe vendet ku bora fshihej deri në palcën e vapës së korrikut pa u shkrirë akoma. Ia dinte një për një emrat e të gjitha brinjëve, staneve.krojeve të krahinës.   Kishte dëgjuar nga babai e nga gjyshi se në tokat e fshatit , të parët kishin gjetur shenja se në kohët e lashta aty kishin jetuar fiset e vjetra. Çdo javë Bequa nuk harronte të shkonte në pazarin e Beratit. Takonte miqtë e vjetër e jo rrallë bënte edhe miq të rinj. Kishte nisur të mbante edhe ca mustaqe të bukura që i shkonin fort, edhe pse djali i ishte rritur ca. Kur zbriste në pazar vishte rrobat  e reja që Esmaja, zonja e tij, ia bënte gati që një ditë më parë me kujdesin më të madh. Një këmishë e bardhë e një feste mbi krye e bënin pak më të madh se ç’ishte në të vërtetë. Dukej se dhëndërria nuk i ikte kaq shpejt Beqos.

Kishte kohë që kërkonte një kalë të mirë. E donte që e dontë një kalë. Edhe babai i tij, xha Memkua, i donte shumë kuajt. I lante e i përkëdhelte, por kali i tij ishte vjetëruar ca e nuk bënte më për revan. Ishte plakur e nuk donte ta rëndonte me barrë të madhe. Nuk bënte më për ta parë në pazar ku kishte shumë sy të mirë, po dhe ziliqarë. Kur binte fjala për kuajt që Kapinova i kishte aq të shumtë, babai i tij i thoshte atij e djemve të tjerë që mblidheshin në lëmenj apo në oda:

- Kali është si njeriu, more bir. Të dëgjon e të kupton si jo më mirë. Të mban e të mbron si shoku më besnik. Nuk ka më besnik se kali. Vetëm goja i mungon atij. Toka jonë e do kalin. Kur del dielli të parët tanë thoshin “O kalë, o vëlla. O kalë , o djalë.” Po edhe kali duhet mbajtur mirë. Shumë mirë, Se detit i ka lezet vala, burrit i ka lezet fjala, po kalit i ka hije shala…


Atëherë Bequa ishte ende i ri.  Kishte hipur sa e sa herë tek kali që kishte babai, po duket se oda e burrave ia kishte rritur më shpejt mençurinë e mali, ugari i kishte rritur fuqinë. Kur shkonte në pazar, merrte me vete edhe një kuletë të qëndisur me para që e mbante në një xhep tjetër nga ai që mbante paratë, me të cilat blinte e shiste.

Kishte kohë  që kishte kuptuar se fuqia e burrit ishte jo vetëm te fjala, te dora e parmendës, kur ther dashin e bajramit, kur zihesh me ujkun e me hasmin, por edhe te paraja. Se helbete, nuk është nder t’u shtrish dorën të tjerëve. Të japin e s’të japin. Kanë apo s’kanë. Me harram apo me hallall.

Kërkonte një kalë… Në mendje sillte kalin më të mirë në mbarë Nahijen e Tomorit. Në të, hipur Beqoja. Po mbase edhe më pak  të mirë se ai i babait, se si i thonë fjalës, “bëmë, kalë të të ngjaj, po s’të arrita , të vij pas.”


Edhe në atë ditë pazari , Bequa nuk kishte munguar. Para se të mbërrinte në sheshin e pazarit, sheh një burrë të veshur me sqimë, të hipur në një kalë me të vërtet të bukur. “Eh, ç’kalë!”, mërmëriti pa dashje Bequa.


- A e shet kalin, more mik?- e pyeti me qetësi Bequa të zotin që bënte sikur e mbante për kapistalli kalin pak të azdisur.

   
- Ik, more reckaman! Nuk ke para të blesh kalin tim!- iu krekos burri që s’dihej se nga kishte ardhur e se ku do shkonte.

Me rrobat e arkës që Esmaja ia kishte ujdisur aq mirë e me ata sy të bukur Bequa dukej shumë më i bukur se miku i kalit . Bëri sikur nuk e dëgjoi fjalën e rëndë. Ai burrë që po fliste kaluar ishte vetëm dy metra larg e, po t’i hipte gjaku i gatuar në krojet e Kapinovës, si penda e pulës do ta hidhte këtë birbo që vinte era livando si gratë.

- Të thashë se sa e shet e nuk të thashe se sa i bukur je,- i tha prapë prerazi ai.

- Dëgjo, more , ky kalë ka ardhur nga Stambolli. Është ushqyer me majën e gjësë. Është larë me ajkën e qumështit…- e vazhdonte t’i tregonte sa e sa gjëra .- Bën 60 napolona flori.

“Pazar të rëndë dha qerratai”, tha me mendje Bequa.

- Arëherë, besa-besë,- iu afrua e i kapi kapistrën. 

Miku i kalit u tremb disi. Me të shpejtë nxori portofolin e ia numëroi të gjitha aq sa i tha. Plot 60 napolona flori, aq sa mund të blije edhe dy kuaj të tjerë.

Beu u çudit . Nuk e priste këtë gjë. I dha aq shumë e ja se ku shkoi puna. Mbase edhe ai e dinte se po doli pushka do një vend të zbrazet e po doli kuleta pas pazarit bëje mend mirë . Zbriti. Rreth  e qark u mblodhën edhe disa burra të tjerë e po shihnin se ç’do të ndodhte.

Bequa e preku,e përkëdheli pak  dhe e shtrëngoi kapistrën. A thua se edhe mbi shpatulla mund ta mbante këtë deli kalë, të ardhur nga Stambolli që s’e kishte parë, por që kishte dëgjuar kaq shumë. Po, po me shpatullat e tij do ta mbante, po të ishte nevoja ata kalë.

-  Aman hiqe besën !- iu lut i zoti i kalit.

- Jo, ore mik. Të dhashë aq sa deshe. S’të bëra as pazar e as të dhashë pazar. Të dhashë edhe besën. Dukesh pak më i madh se unë, po të them se kur ta kërkon njëri besën duhet të mendohesh mirë. Se s’dihet se si del puna.

Prapë, kësaj radhe i trembur nga fjala e këtij burri, me zë të dridhur i tha:

- Ma ki kujdes kalin!

- Kali gjeti të zotin, prandaj mos e ki merakun. 

Rrugën për në Kapinovë e bëri shpejt sa hap e mbyll sytë. I dukej se kali ishte mësuar prej vitesh me atë rrugë. Iu kujtua prapë babai Memko, kali i tij i bukur, po i plakur. Iu kujtuan edhe  fjalët që ia kishte thënë kur ai akoma nuk ishte martur;

- Dëgjo, more Beqo! Kam një porosi që ma kanë dhënë edhe mua të parët e mi. Burri duhet të ketë tri gjëra të mira deri sa t’i punojë këmba e të marrë frymë.Një shtëpi të mirë ku të fusë kokën e të presë mikun, një grua të mirë e nikoqire e një kalë të mirë që ta nderojë me këmbët e tij kur ai të ketë hall për një rrugë të largët. “Eh, ç’mendje të bardhë më ke more baba”, mendoi me vete tek ecte mbi kalin e ri drejt Kapinovës. Shtëpia e tij në fshat dukej si një kala mes ftonjve, arave, shegëve .Esmaja, shoqe s’kishte në fshat për nikoqiratë e për valle në dasma. Tani e tutje kishte edhe një kalë të mirë, mbase më të mirë në Nahijen e Tomoritt. Kali e ndali pak revanin që kishte marrë që në pazar. Kishin ardhur shtëpitë e para të fshatit ku oxhaqet me tym tregonin se jeta nuk ndalte asnjëherë. Diku, poshtë, Osumi, në atë luginë të bukur, dukej si një fjongo e madhe. Ia nisi një kënge me zë të ulët që ia mbanin ison këmborët e bagëtive që po vinin nga kullota. Kali, i ardhur nga Stambolli, i ushqyer me majën e gjërit, që këtej e tutje do të gdhihej në fshatin e tij, në fshatin e babait të tij, në fshatin e gjyshërve të tij, në fshatin që do të ishte përjetësisht e djemve dhe e nipave të tij…

 Namik Selmani

Bisedë me veteranin e kalçetos Beqir Berberi


Loja e kalçetos ka historinë e vet. Të rinj, fëmijë të qytetit tonë e kanë praktikuar këtë lojë në rrugica, sheshe, lëndina, në rërën e Osumit e ku mund të gjenin një hapësirë dosido. 

Portat i improvizonin me mjete rrethanore.

Edhe futbollistët në stërvitje i kemi parë të loznin me porta të vogla.


Ja, ç’më tha veterani i këtij sporti,  biznesmeni Beqir Berberi:

“Mbas vitit 1985, kjo lojë gjallërohet në Berat. Shkak ka qenë numri i madh i futbollistëve, që nuk aktivizoheshin më me ekipet e futboll “Tomorit” dhe ato të qendrave të punës. Kalçetoja ishte e vetmja lojë e tyre, edhe pse luhej në kushte shumë të vështira.

 
Luanim deri në orët e vona të mbrëmjes. Edhe në dritën e ndonjë makine, apo prozhektori, herë në dritën e hënës dhe herë në errësirë. 

Secili prej nesh siguronte uniformën, i vinte dhe një numër dhe ishte i gatshëm për lojë. Terreni ynë ishte asfalti, sheshet e pasistemuara. Ndaj na ndodhte që edhe të dëmtoheshim. Më kujtohet një rast. Një shoku ynë u përplas në asfalt dhe u bë gjithë gjak. Turistët francezë, kur e panë, u befasuan.


Vetëm pas vitit 1990 në Berat u krijuan kushte shumë të mira për të praktikuar këtë lojë sporti. Disa biznesmenë ngritën qendra të bukura për të ushtruar normalisht kalçeton.


Tani që janë kushtet, duhet të organizohen ndeshje, të shtohet numri i ushtruesve dhe shikuesve Në bazë lagjeje, grupesh, firme, apo institucionesh të ngrihen ekipe, duke siguruar edhe ndihmesën financiare nga ndonjë biznesmen për uniformën, veprimtarinë, stimujt dhe propagandimin. Edhe zyra e sportit në bashki, edhe klubi shumësportësh “Tomori” të japin ndihmesën e tyre në gjallërimin e kalçetos, në ngritjen e ekipeve dhe me elementët më të mirë të ngrihet një ekip që të na përfaqësojë në kampionatet kombëtare ashtu siç ka ndodhur me Burrelin, Librazhdin, etj.


Janë të gjitha mundësitë,- përfundon Beqir Berberi,- që të organizojmë veprimtari, si kupa, kampionate me rastin e festave si dhe figurave të shquara të sportit tonë.”


Një foto, një problem 


Është ekipi i të rinjve “Tomori”, me trajner Bledar Fatia, që në turneun ndërkombëtar, zhvilluar në Hollandë, zuri vendin e dytë në vitin 2001.

Mbas kësaj veprimtarie, menduam se më së fundi “Tomori: shpëtoi, pasi ekipi do të kishte në përbërje edhe talente nga ky ekip të rinjsh. Askujt nuk do t’i shkonte ndër mend se në këtë ekip që bëri jehonë me lojëra dhe rezultate, do të mungonin talentet.


Ç’ndodhi?


Pjesëtarët e ekipit u shpërndanë, morën dhenë. Pra, puna e mirë me talentet e reja, u braktis, sapo ata u rritën. Me sa duket qenka më e lehtë të bëhen pazare se cilin do të ble dhe cilin do të shes, sesa të afrohen talentet që dalin nga ekipet e vet futboll-klub “Tomorit”.


Talenti i heshtur


Arben Kokalari ish-futbollist i “Tomorit”, aktivizuar në vitet 1980, është më pak i vlerësuar dhe i trajtuar nga media sportive; madje, edhe kur ai shkëlqente. 

Sigurisht këto pak rreshta për të nuk mund ta shlyejnë borxhin që i kemi. Ai ishte dhe mbeti një futbollist i heshtur, tolerant, i thjeshtë.

 Media në ato vite nuk mund të ishte oblektive. Megjithëkëtë, ai vlerësonte më shumë simpatinë, vlerësimin e veçantë që i bënin spektatorët.


Kur Arbeni ishte nxënës në shkollën “22 Tetori”, ishte një sportist i gjithanshëm, i shkathët, aktiv, i aftë për të tërhequr shokët në sport, për të drejtuar dhe organizuar veprimtari sportive. Në ato vite më shumë e tërhiqte futbolli. Ngaqë edhe vet e shikonte se kishte talent dhe sportdashësit e vlerësonin me të ardhme.


Arbeni gjithmonë lozi mesfushor me tipare sulmuese. Shquhej për teknikë e taktikë të lartë, për veprime të shpejta dhe me rendiment.


Në rolin si futbollist dhe kapiten ai mbahet mend për korrektësinë dhe komunikimin me futbollistët, trajnerët dhe gjyqtarët, cilësi këto që i reflektonte edhe në jetën e përditshme.


Pas vitit 1990 aktivizohet me ekipin “Otolul” të qytetit Galat (Rumani), ku ishte ndër futbollistët më të mirë.


Talenti që u ndal


Sabri Dylin, ish-futbollist i talentuar i “Tomorit” në vitin 1966, për arsye biografie, e largojnë nga ekipi. 

Largojnë një talent që specialistët e atyre viteve e vlerësuan një zbullim në futboll që do t’i jepte shumë futbollit shqiptar.


Por biografia e ndali.


Ja, ç’tregon Sabriu:


“Ishte viti 1966. U grumbullova me ekipin “Partizani”. Pas 1 muaji stërvitje, trajneri Loro Boriçi, më thotë mua dhe Mexhit Haxhiut: 

- Ju jeni futbollistë të aftë. – Më vuri dorën në qafë si për të më dhënë kurajo, dhe vazhdoi: - Mos u mërzit. S’do luash sot. Këto punë kështu e kanë. 

E ç’mund të bënte Loroja më shumë?!


Kishin kaluar 5 vjet që isha larguar nga futbolli. Shkoj te kryetari i komitetit ekzekutiv për t’u rikthyer në ekip. Kryetari bëri sikur nuk më njohu. Kur i thashë cili isha e çfatrë kërkoja, ai m’u përgjigj”:

-  “Tomori” tani për tani nuk ka nevojë për futbollostë. Kur të kemi, do të thërresim. Do bëni mirë të stërvisni ekipin e kooperativës së Kutallisë.


Pas humbjes “Tomori”-”Dinamo”, të revoltuar tifozët Shyqo Spahiu, Flamur Qafa, Petraq Gjogu vajtën te Pirro Gusho, sekretar i parë, dhe i thanë se Sabriun kot na e kanë larguar. A u premtoi, por gjë nuk bëri. Ja që dhe sporti kishte dhe komisar opolitik që bënte ligjin në futboll.


Kënaqësia e tifozëve


Ndër kënaqësitë e shumta të tifozëve të tutbollit ishte dhe biseda e tyre me futbollistë dhe pse jo dhe dalja në foto me ta për kujtim.


Kështu ndodhi në viytin 1970 me një grup tifozësh.

Diçitura:

Thoma Koxhaku (futbollist), Ferit Ceno, Rahman Hamdiu, Andon Zako-Teli (futbollist), Rudolf Kolovani, Niko Koroveshi, Mahir Baba, Milto Tapia.


Vlash Pambuku

Të qënurit  qytetar

Duke perifrazuar një shkrimtar të njohur, më pëlqen ta filloj këtë shkrim me fjalët: te njeriu gjithçka duhet të jetë e bukur, mendja, fytyra, veshja dhe tërë pamja e jashtme, fjala e gjesti, sjellja dhe edukata.

Gjatë këtyre viteve, tranzicioni, shoqëria jonë krahas hapave përpara, ka pësuar dhe trauma, gjë që ka bërë  që shumë njerëz të flasin me rezerva për sistemin kapitalist dhe të ekonomisë së tregut. Kjo sepse për 40 vjet me radhë vendi ynë u karakterizua  nga rregulli i imponuar, qetësia nën diktaturë, por ajo që nuk mund të mohohet nga askush, respekti për njëri-tjetrin, të cilat edhe pse kanë  kaluar vite, kujtohen nga shumë qytetarë. Këto disnivele sidomos në vendosjen e rregullit dhe qetësisë u abuzuan nga qeveritë e këtyre viteve, edhe pse në fushata elektorale premtimet kanë qenë pa fund. Si qytetar, lexues i rregullt dhe bashkëpunëtor i gazetës e ndjeva si obligim që të jap mendimet e mia në lidhje me titullin e mësipërm, të qënurit qytetar. Këtu e dy vjet të shkuara ndërsa inaguronim një segment rrugor 2 km të gjatë në fshatin Goriçan me financim të USAID-t dhe vetë një shoqatë perimore ku merrte pjesë dhe një përfaqësues  i kësaj kompanie, amerikani me origjinë vietnameze, zoti Ngujen, na ra në sy dhe ky fakt. Gjatë inspektimit të rrugës, pasi dolëm në vijë të drejtë, dy gra që nuk i kalonin të njëzetepesat vinin në drejtimin tonë me pantallona të përveshura deri në kupë të gjurit pasi një shi i dy ditëve më parë kishte baltosur  tokat nga vinin. Kishte pak minuta që kishte filluar një shi i imtë dhe të dyja zonjat në fjalë qëndronin në të njëjtën ombrellë. Sa panë grupin e njerëzve ato ulën ombrellën, në të njëjtën kohë dhe pantallonat deri në kurriz të këmbëve. Qëndruan pak çaste dhe përshëndetën. Amerikani, dhe pse nuk dinte shqip, e kuptoi përshëndetjen e tyre dhe u zgjati dorën e takimit. Janë fermerë të serave, tha Dr. Kristaq V.Jorgji që ka kontribuar shumë në ndërtimin e rrugëve në këtë fshat, nëpërmjet USAID-t, duke qenë një partner i besueshëm. E ndërsa dr. Kristaqi filmonte, zonjat në fjalë thanë butë: “Mos i filmoni duart tona, se siç i shikoni janë me vrer të gjetheve të domateve”. Zoti Ngujen ndjeu ashpërsinë e duarve të punës tërë kallo dhe erën e lëngut të doamtes  në lëkurë. Kur Kristaqi ia përktheu amerikanit  kërkesën e zonjave fermere, ai qeshi me të madhe, duke thënë: “Duart e punës janë flori dhe njeriut të punes i fërkohen shpatullat dhe nderohet”. Më tej zoti Ngujen vazhdoi: “Mund të kesh shkollë shumë, mund të kesh bredhur tërë botën, të kesh ngrënë dhe në gradaçelë, por kur nuk ke të qenurit njeri, respektin ndaj njëri-tjetrit, përfshi dhe punën, të tjerat nuk kanë vlerë”. Bëri disa hapa përpara dhe u kthye nga ne duke vazhduar. “Ato fermeret edhe mund të iknin pa u përshëndetur, pa ulur dhe ombrellën, pa i ulur dhe pantallonat, ashtu me pupla përjashta, por gjesti i tyre të bën të mendohesh, se brenda vetes njeriu ka vlerë dhe  ndjenjë qytetarie që i demonstron çdo ditë. Ne vendasve na u duk sikur po na zgjatej trupi.  Nuk ka gjë më të mirë kur të lavdërojnë, ashtu sikur  nuk ka më keq kur të shajnë


Edhe pse kanë kaluar dy vjet nga ajo ditë, vëren se shoqëria bën ndryshime edhe për së mbari  por edhe  së prapthi. Ka jo pak persona, të cilët, me ose pa dashje, i humbasin vlerat e të qënurit qytetar. Kushdo e ka vënë re se shumë kuadro sa hipin në detyrë  ose poste të rëndësishme shkëpusin lidhjet me njerëzit, pse jo dhe duke i shpërfillur, nddryshojnë pamjen, humbasin re-spektin, përshëndesin me kokë dhe jo me fjalë, ndërrojnë veshjen dhe pozicionin e mobiljeve të zyrës. Do donim që ndjenjë qytetarie të kishte kudo ne jetën e përditshme, por fatkeqësisht në këtë drejtim kemi dhe boshllëqe. Kjo sepse shumë qytetarë, sidomos brezi i ri, me veprimet e tyre, bëjnë që të rrudhësh buzët.

Nezir Vrapi
